Улсын Их Хурлын 2015 оны хаврын ээлжит чуулганы Төсвийн 

байнгын хорооны 5 дугаар сарын 12-ны өдөр /Мягмар гараг/-ийн 

хуралдааны гар тэмдэглэл

Байнгын хорооны дарга, Улсын Их Хурлын гишүүн Б.Болор ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 10 гишүүн ирж,  52.6 хувийн ирцтэйгээр 09 цаг 58 минутад Төрийн ордны “Б” танхимд эхлэв.


Чөлөөтэй: Ц.Даваасүрэн, Б.Наранхүү, Д.Дэмбэрэл, Я.Санжмятав,

Эмнэлгийн чөлөөтэй: Н.Батбаяр, М.Зоригт.

Нэг. Монгол Улсын эдийн засаг, нийгмийг 2016 онд хөгжүүлэх үндсэн чиглэл батлах тухай Улсын Их Хурлын тогтоолын төсөл /Засгийн газар 2015.04.30-ны өдөр өргөн мэдүүлсэн, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/.

Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат, Сангийн яамны Эдийн засгийн бодлогын газрын дарга Г.Батхүрэл, Төсвийн бодлого, төлөвлөлтийн газрын дарга Ж.Ганбат, Хөгжлийн санхүүжилт, өрийн удирдлагын газрын  дарга Б.Доржсэмбэд, мөн газрын Өрийн удирдлагын хэлтсийн дарга Н.Нарангэрэл, Эдийн засгийн бодлогын газрын Макро эдийн засгийн бодлогын хэлтсийн дарга Ч.Отгонбаяр, мөн хэлтсийн мэргэжилтэн Ш.Мөнхбат, С.Санжжав, Ж.Ганбаяр нар оролцов.

Улсын Их Хурлын Төсвийн байнгын хорооны ажлын албаны ахлах зөвлөх Ч.Отгонбаатар, зөвлөх Б.Гандулам нар байлцав.

Үндсэн чиглэл батлах тухай Улсын Их Хурлын тогтоолын төслийг анхны хэлэлцүүлэгт бэлтгэсэн талаар Сангийн сайд Ж.Эрдэнэбат танилцуулав.

Хэлэлцэж буй асуудалтай холбогдуулан Улсын Их Хурлын гишүүн Ч.Хүрэлбаатарын тавьсан асуултад Сангийн сайд Ж.Эрдэнэбат хариулж, тайлбар хийв.


Улсын Их Хурлын гишүүн Б.Чойжилсүрэн, Д.Ганхуяг, Ч.Улаан, Ч.Хүрэлбаатар нар санал хэлэв.


Байнгын хорооноос гарах санал, дүгнэлтийг Улсын Их Хурлын гишүүн Д.Ганхуяг Улсын Их Хурлын Эдийн засгийн байнгын хороонд танилцуулахаар тогтов.


Уг асуудлыг 10 цаг 34 минутад хэлэлцэж дуусав.

Хоёр. Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, Засгийн газрын 2016-2018 оны өрийн удирдлагын стратегийн баримт бичгийг батлах тухай Улсын Их Хурлын тогтоолын төсөл /хэлэлцэх эсэх/.

Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат, Сангийн яамны Эдийн засгийн бодлогын газрын дарга Г.Батхүрэл, Төсвийн бодлого, төлөвлөлтийн газрын дарга Ж.Ганбат, Хөгжлийн санхүүжилт, өрийн удирдлагын газрын дарга Б.Доржсэмбэд, мөн газрын Өрийн удирдлагын хэлтсийн дарга Н.Нарангэрэл, Эдийн засгийн бодлогын газрын Макро эдийн засгийн бодлогын хэлтсийн дарга Ч.Отгонбаяр, мөн хэлтсийн мэргэжилтэн Ш.Мөнхбат, С.Санжжав, Ж.Ганбаяр нар оролцов.

Улсын Их Хурлын Төсвийн байнгын хорооны ажлын албаны ахлах зөвлөх Ч.Отгонбаатар, зөвлөх Б.Гандулам нар байлцав.

Хууль санаачлагчийн илтгэлийг Сангийн сайд Ж.Эрдэнэбат танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Ч.Хүрэлбаатар, Ч.Улаан нар уг асуудал нь зарчмын хоёр өөр асуудал тул тус тусад нь хэлэлцэх нь зүйтэй гэсэн санал гаргав.

Улсын Их Хурлын гишүүн Ч.Хүрэлбаатар, Ч.Улаан нарын гаргасан саналын дагуу  Байнгын хорооны гишүүд асуудал тус бүрээр асуулт тавьж, санал хэлэв.


 1. Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төслийг батлах тухай Улсын Их Хурлын тогтоолын төсөл.

Хэлэлцэж буй асуудалтай холбогдуулан Улсын Их Хурлын гишүүн Ч.Хүрэлбаатар, Д.Ганхуяг, Ч.Улаан, М.Сономпил нарын тавьсан асуултад Сангийн сайд Ж.Эрдэнэбат хариулж, тайлбар хийв.



Улсын Их Хурлын гишүүн Б.Чойжилсүрэн, Д.Ганхуяг, Д.Сумъяабазар, Ч.Хүрэлбаатар нар санал хэлэв.


2.  Засгийн газрын 2016-2018 оны өрийн удирдлагын стратегийн баримт бичгийг батлах тухай Улсын Их Хурлын тогтоолын төсөл.

Хэлэлцэж буй асуудалтай холбогдуулан Улсын Их Хурлын гишүүн Ч.Хүрэлбаатарын тавьсан асуултад Сангийн сайд Ж.Эрдэнэбат хариулж, тайлбар хийв.

Б.Болор: 1. Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төслийг хэлэлцэх нь зүйтэй гэсэн саналаар санал хураалт явуулъя.

Зөвшөөрсөн

11


Татгалзсан


2


Бүгд



13


84.6 хувийн саналаар санал дэмжигдлээ.


2. Засгийн газрын 2016-2018 оны өрийн удирдлагын стратегийн баримт бичгийг батлах тухай Улсын Их Хурлын тогтоолын төслийг хэлэлцэх нь зүйтэй гэсэн саналаар санал хураалт явуулъя.

Зөвшөөрсөн

9


Татгалзсан


4


Бүгд



13


69.2 хувийн саналаар санал дэмжигдлээ.

Байнгын хорооны гишүүдийн гаргасан саналын дагуу уг асуудлаар Байнгын хорооноос ажлын хэсэг байгуулж, ажлын хэсгийг Улсын Их Хурлын гишүүн Ч.Улаан ахлахаар болов.

Байнгын хорооноос гарах санал, дүгнэлтийг Улсын Их Хурлын гишүүн Ч.Улаан Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 11 цаг 41 минутад хэлэлцэж дуусав.

Гурав. Гаалийн албан татвараас чөлөөлөх тухай хуулийн төсөл /хэлэлцэх эсэх/.

Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат,  Сангийн яамны Хөгжлийн санхүүжилт, өрийн удирдлагын газрын дарга Б.Доржсэмбэд, Хөгжлийн бодлого, өрийн удирдлагын газрын Өрийн удирдлагын хэлтсийн дарга Н.Нарангэрэл, Эрүүл мэнд, спортын яамны Төрийн нарийн бичгийн дарга Г.Ганчимэг, мөн яамны Стратеги, төлөвлөлтийн газрын дарга Р.Оюунханд, Батлан хамгаалах яамны Бодлогын хэрэгжилтийг зохицуулах газрын дарга, хурандаа П.Жаргалан, Онцгой байдлын ерөнхий газрын Гал түймэртэй тэмцэх газрын дарга, хурандаа С.Залуухүү, Гал түймэртэй тэмцэх хэлтсийн дарга Ц.Нямбаяр, Улаанбаатар хотын Ус сувгийн удирдах газрын Ус хангамж ашиглалтын албаны дарга С.Амарсанаа,  Батлан хамгаалах яамны Бодлогын хэрэгжилтийн зохицуулах газрын ахлах мэргэжилтэн, дэд хурандаа Ц.Отгонцэрэн, мөн яамны Төрийн захиргааны удирдлагын газрын мэргэжилтэн Ю.Баярчимэг, Сангийн яамны Өрийн удирдлагын хэлтсийн мэргэжилтэн Э.Болор, Эрүүл мэнд, спортын яамны Гадаад зээл тусламжийн бодлого зохицуулалт хариуцсан мэргэжилтэн Ц.Ариунтуяа  нар оролцов.

Улсын Их Хурлын Төсвийн байнгын хорооны ажлын албаны ахлах зөвлөх Ч.Отгонбаатар, зөвлөх Г.Билгээ нар байлцав.

Хууль санаачлагчийн илтгэлийг Сангийн сайд Ж.Эрдэнэбат танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүн Д.Батцогтын тавьсан асуултад Сангийн сайд Ж.Эрдэнэбат, Эрүүл мэнд, спортын яамны Стратеги, төлөвлөлтийн газрын дарга Р.Оюунханд нар хариулж, тайлбар хийв.


Улсын Их Хурлын гишүүн Д.Батцогт, Ч.Улаан нар санал хэлэв.


Б.Болор: -Гаалийн албан татвараас чөлөөлөх тухай хуулийн төслийг хэлэлцэх нь зүйтэй гэсэн саналаар санал хураалт явуулъя.


Зөвшөөрсөн

11


Татгалзсан


2


Бүгд



13


84.6 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн М.Сономпил Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 11 цаг 58 минутад хэлэлцэж дуусав.

Дөрөв. Төсвийн тухай хуульд нэмэлт, өөрчлөлт оруулах тухай, Хүний хөгжил сангийн тухай хуульд өөрчлөлт оруулах тухай хуулийн төслүүд /анхны хэлэлцүүлэг/.

Хуралдаанд Сангийн сайд Монгол Улсын Засгийн газрын гишүүн Ж.Эрдэнэбат, Сангийн яамны Төсвийн бодлого төлөвлөлтийн газрын дарга Ж.Ганбат, Төсвийн орлогын хэлтсийн дарга Э.Батбаяр, Төсвийн зарлагын хэлтсийн дарга О.Хуягцогт, Төсвийн нэгтгэлийн хэлтсийн даргын үүргийг түр орлон гүйцэтгэгч Д.Өлзийсайхан, Уул уурхайн яамны Бодлогын хэрэгжилтийг зохицуулах газрын дарга Б.Батхүү нар оролцов.


Улсын Их Хурлын Төсвийн байнгын хорооны ажлын албаны ахлах зөвлөх Ч.Отгонбаатар, зөвлөх Б.Гандулам нар байлцав.


Хэлэлцэж байгаа асуудалтай холбогдуулан Байнгын хорооны гишүүдээс асуулт болон санал гараагүй болно.


 Байнгын хорооны дарга, Улсын Их Хурлын гишүүн Б.Болор Төсвийн тухай хуульд нэмэлт, өөрчлөлт оруулах тухай, Хүний хөгжил сангийн тухай хуульд өөрчлөлт оруулах тухай хуулийн төслүүдийн талаар гарсан зарчмын зөрүүтэй саналаар санал хураалт явуулав.


Б.Болор: 1. Улсын Их Хурлын гишүүн Б.Болорын гаргасан төслийн 1 дүгээр зүйлийн 60.5, 60.6, 60.7 дахь хэсгийн “Аймаг, нийслэлийн” гэсний дараа “орон нутгийн” гэж, мөн зүйлийн 60.5, 60.6, төслийн 2 дугаар  зүйлийн 59.2 дахь хэсгийн “сум, дүүргийн” гэсний дараа “орон нутгийн” гэж тус тус нэмэх гэсэн саналаар санал хураалт явуулъя.


Зөвшөөрсөн

9


Татгалзсан


3


Бүгд



12


75.0 хувийн саналаар санал дэмжигдлээ.


2. Улсын Их Хурлын гишүүн Б.Болорын гаргасан төслийн 1 дүгээр зүйлийн 60.7 дахь хэсгийн “ашигт малтмал ашигласан” гэсний дараа “аймаг, нийслэлийн орон нутгийн хөгжлийн санд” гэж нэмэх гэсэн саналаар санал хураалт явуулъя.


Зөвшөөрсөн

10


Татгалзсан


2


Бүгд



12


83.3 хувийн саналаар санал дэмжигдлээ.


3. Улсын Их Хурлын гишүүн Б.Болорын гаргасан төслийн 1 дүгээр зүйлийн 60.8 дахь хэсгийн “Засгийн газар тогтооно” гэснийг “Засгийн газар батална” гэж өөрчлөх гэсэн саналаар санал хураалт явуулъя.


Зөвшөөрсөн

9


Татгалзсан


3


Бүгд



12


75.0 хувийн саналаар санал дэмжигдлээ.


4. Улсын Их Хурлын гишүүн Б.Болорын гаргасан төслийн 1 дүгээр зүйлийн 60.6 дахь хэсгийн “орших” гэснийг “байрших” гэж, 60.7 дахь хэсгийн “тусгай зөвшөөрлийн талбай байрлах” гэснийг “ашигт малтмалын хайгуулын болон ашиглалтын тусгай зөвшөөрлөөр олгогдсон талбай байрших” гэж тус тус өөрчлөх гэсэн саналаар санал хураалт явуулъя.


Зөвшөөрсөн

10



Татгалзсан


2



Бүгд



12 


83.3 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Д.Ганхуяг

Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 12 цаг 03 минутад хэлэлцэж дуусав.

Тав. Төсвийн тогтвортой байдлын тухай хуульд нэмэлт оруулах тухай хуулийн төсөл /анхны хэлэлцүүлэг/.

Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат, Сангийн яамны Хөгжлийн санхүүжилт, өрийн удирдлагын газрын дарга Б.Доржсэмбэд, Сангийн яамны Өрийн удирдлагын хэлтсийн дарга Н.Нарангэрэл, Зам, тээврийн яамнаас Зам тээврийн яамны Төрийн нарийн бичгийн дарга Ж.Бат-Эрдэнэ, Эрчим хүчний яамны Стратеги бодлого, төлөвлөлтийн газрын ахлах мэргэжилтэн Г.Энхтайван, Эрчим хүчний яамны Стратеги бодлого, төлөвлөлтийн газрын мэргэжилтэн М.Түмэнжаргал нар оролцов.


Улсын Их Хурлын Төсвийн байнгын хорооны ажлын албаны ахлах зөвлөх Ч.Отгонбаатар, зөвлөх Б.Гандулам нар байлцав.


Улсын Их Хурлын гишүүн Ч.Улаан хэлэлцэж буй асуудлыг хойшлуулж, ажлын хэсэг гарган ажиллах санал хэлэв.


Б.Болор: Улсын Их Хурлын гишүүн Ч.Улааны гаргасан асуудлыг хойшлуулж, ажлын хэсэг гарган ажиллах гэсэн саналыг дэмжье гэсэн санал хураалт явуулъя.


Зөвшөөрсөн

8


Татгалзсан


5


Бүгд



13


61.5 хувийн саналаар санал дэмжигдлээ.


Хуралдаанд 13 гишүүн ирж, 68.4 хувийн ирцтэйгээр 12 цаг 10 минутад өндөрлөв.

Тэмдэглэлтэй танилцсан:


ТӨСВИЙН БАЙНГЫН 
ХОРООНЫ ДАРГА











Б.БОЛОР

Тэмдэглэл хөтөлсөн:


ПРОТОКОЛЫН АЛБАНЫ
ШИНЖЭЭЧ 




     


Б.БАТГЭРЭЛ
УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ

ТӨСВИЙН БАЙНГЫН ХОРООНЫ 5 ДУГААР САРЫН 12-НЫ ӨДРИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Болор: -Гишүүдэд өглөөний мэнд хүргэе. Төсвийн байнгын хорооны 2015 оны 5 дугаар сарын 12-ны өдрийн хуралдаан гишүүдийн 52.6 хувийн ирцтэйгээр эхэлж байна.

Ирсэн гишүүд: Амаржаргал, Ганхуяг, Чойжилсүрэн, Батцогт, Сумъяабазар, Ж.Эрдэнэбат, Болор, Улаан, Эрдэнэчимэг нарын гишүүд ирсэн байна.

-Хуралдаан нээлээ.

Өнөөдрийн хурлаар хэлэлцэх асуудлыг танилцуулъя. 

1.Эдийн засаг, нийгмийг 2016 онд хөгжүүлэх үндсэн чиглэл батлах тухай Улсын Их Хурлын тогтоолын төсөл. Санал, дүгнэлтээ Эдийн засгийн байнгын хороонд хүргүүлнэ.

2.Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, хэлэлцэх эсэх.

3.Гаалийн албан татвараас чөлөөлөх тухай хуулийн төсөл, хэлэлцэх эсэх.

4.Төсвийн тухай хуульд нэмэлт, өөрчлөлт оруулах тухай, Хүний хөгжил сангийн тухай хуульд өөрчлөлт оруулах тухай хуулийн төслүүд, анхны хэлэлцүүлэг.

5.Төсвийн тогтвортой байдлын тухай хуульд нэмэлт оруулах тухай хуулийн төсөл, анхны хэлэлцүүлэг.


Хөрөнгийн болон нийслэл хотын албан татварын тухай хуулийн төслүүдийг түрүүчийн 7 хоногт хэлэлцэж эхэлсэн байсан. Чуулган дээр бас зарим асуудлууд нь унаад байсан учраас үүнийг өнөөдөр хэлэлцэхгүй.

Таван асуудал байна. Хэлэлцэх асуудалтай холбоотой саналтай гишүүд байна уу?

Хэлэлцэх асуудалдаа оръё.

Нэг. Эдийн засаг, нийгмийг 2016 онд хөгжүүлэх үндсэн чиглэл батлах тухай Улсын Их Хурлын тогтоолын төсөл /Засгийн газар 2015.04.30-ны өдөр өргөн мэдүүлсэн, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/.

Төсөл санаачлагчийн танилцуулгыг Сангийн сайд Эрдэнэбат танилцуулна.

Ж.Эрдэнэбат: -Байнгын хорооны дарга, гишүүдийн өдрийн амгаланг айлтгаж байна. Монгол Улсын Үндсэн хуулийн 25 дугаар зүйлийн 25.1.7 дахь заалт, Засгийн газрын тухай хуулийн 26 дугаар зүйлийн 26.7 дахь хэсэг, Төсвийн тухай хуулийн 8 дугаар зүйлийн 8.2.2 дахь заалтыг тус тус үндэслэн Монгол Улсын эдийн засаг, нийгмийг 2016 онд хөгжүүлэх үндсэн чиглэл батлах тухай Улсын Их Хурлын тогтоолын төслийг та бүхэнд танилцуулж байна.

Монгол Улсын эдийн засаг, нийгмийг 2016 онд хөгжүүлэх үндсэн чиглэлийн төслийг Мянганы хөгжлийн зорилтод суурилсан үндэсний хөгжлийн цогц бодлого, Монгол Улсын Засгийн газрын 2012-2016 оны үйл ажиллагааны хөтөлбөр, улсын төсвийн хөрөнгө оруулалт, салбарын хөгжлийн бодлогод үндэслэн боловсруулсан.

2016 онд эдийн засгийн өсөлтийг 5 хувиас доошгүй байлгах, инфляцыг бууруулах, төсвийн тогтвортой, тэнцвэртэй байдлыг хангах бодлогыг хөрөнгө оруулалт, өрийн удирдлагын оновчтой бодлогоор дэмжих, ажил эрхлэлтийг нэмэгдүүлэх замаар ажилгүйдлийн төвшнийг бууруулах, эдийн засгийг дэмжсэн бодит салбарын өсөлтийг нэмэгдүүлэх бодлого хэрэгжүүлж, салбар тус бүрийн үйл ажиллагааг эрчимжүүлэх чиглэлээр бодлогын арга хэмжээг хэрэгжүүлэхээр тусгалаа.

2016 оны төсвийн хүрээний мэдэгдэл, 217-2018 оны төсвийн төсөөллийн тухай хуулийн төслийн дагуу 2016 онд төсвийн санхүүгийн хүндрэлийн улмаас шинээр улсын төсөвт санхүүжилт хийх боломж хомс байна. 

Эдийн засаг, нийгмийг 2016 онд хөгжүүлэх үндсэн чиглэлийн хүрээнд тусгасан бодлого, арга хэмжээг хэрэгжүүлэн ажилласнаар 2016 онд эдийн засаг, нийгмийн үндсэн үзүүлэлтүүд дараах байдалтай байна. Үүнд эдийн засгийн бодит өсөлт 5 хувьтай, оны үнээр тооцсон ДНБ-ий хэмжээ 27 их наяд төгрөг, нэг хүнд ноогдох дотоодын нийт бүтээгдэхүүний хэмжээ 4400 ам.доллар, инфляцын төвшнийг нэг оронтой тооноос хэтрүүлэхгүй байх, ажилгүйдлийн төвшин 7 хувь дээр байлгана.


Салбарын зорилт, арга хэмжээг улсын төсвийн болон бусад эх үүсвэрийн боломжтой уялдуулан макро эдийн засгийн бодлого, эдийн засгийн өсөлтийг дэмжих салбаруудын бодлого, бүс нутаг, хөдөөгийн хөгжил, байгаль орчны бодлого, хүний хөгжил, нийгмийг хөгжүүлэх бодлого, засаглал, эрх зүйн шинэчлэл, гадаад бодлого, батлан хамгаалах салбарын бодлого гэсэн нийт 5 бүлэг, 22 зорилтын 130 бодлогын арга хэмжээг нийтдээ 3 их наяд 839,8 тэрбум төгрөгийн санхүүжилтээр, үүнээс улсын төсвийн хөрөнгө оруулалтаар 233,9 тэрбум төгрөг, Хөгжлийн банкны санхүүжилтээр 110 тэрбум, гадаад эх үүсвэрээс 267 тэрбум, төр, хувийн хэвшлийн түншлэлээр 3 их наяд 189 тэрбум төгрөг, бусад эх үүсвэрээс 39,9 тэрбум төгрөгөөр тус тус санхүүжүүлэхээр төлөвлөн тусгасан болно.

Улсын Их Хурлын эрхэм гишүүд ээ, Монгол Улсын эдийн засаг, нийгмийг 2016 онд хөгжүүлэх үндсэн чиглэлийн төслийг хэлэлцэн шийдвэрлэж өгөхийг хүсье.

Б.Болор: -Эрдэнэбат сайдад баярлалаа.

Хэлэлцэж байгаа асуудалтай холбогдуулан ажлын хэсгийг танилцуулъя.

Сангийн сайд Эрдэнэбат, Сангийн яамны Эдийн засгийн бодлогын газрын дарга Батхүрэл, Сангийн яамны Төсвийн бодлого, төлөвлөлтийн газрын дарга Ганбат,  Хөгжлийн санхүүжилт, өрийн удирдлагын хэлтсийн дарга Н.Нарангэрэл, Эдийн засгийн бодлогын газрын Макро эдийн засгийн бодлогын хэлтсийн дарга Ч.Отгонбаяр, мөн хэлтсийн мэргэжилтэн Ш.Мөнхбат, С.Санжжав, Ж.Ганбаяр.

-Ингээд харахад бас өөр ганц нэг хүн суугаад байгаа харагдах юм. Үүнийгээ зөв өгч болдоггүй юм уу.

Тогтоолын төслийн талаар асуулт асуух гишүүд:

-Хүрэлбаатар гишүүнээр тасаллаа.

Ч.Хүрэлбаатар: -Өнөөдөр Монгол Улсын эдийн засаг, нийгмийг 2016 онд хөгжүүлэх үндсэн чиглэлийг ярьж эхэлж байна. Яг одоо Монгол Улсад тулгамдаад байгаа асуудал бол эдийн засгийн хямрал байгаа юм. Улсын төсвийн алдагдалтай. 2015 оны төсвийг 1 дүгээр сард тодотгохдоо худлаа тодотгочихсон, мөнгөний бодлого алдаатай, хөрөнгө оруулагчдын талаар авч хэрэгжүүлж байгаа бодлого нь алдаатай ийм байдаг. Тэгээд 2015 онд ихээхэн хэмжээний гадаад өрийн төлбөрийг манай хувийн хэвшлийнхэн хийнэ. Төлбөрийн тэнцэл дээр ихээхэн хүндрэл, бэрхшээл учрахаар байж байгаа юм. 

2015 онд эдийн засаг ёроол уруугаа нэлээн унах байх. Гэхдээ одоогийн бодлогыг үргэлжлүүлбэл 2016 онд дамжиж унана шүү дээ. Тэгэхээр та бүгдийн энд өргөн барьсан энэ материал дотор чинь эдийн засгийн хямралыг яаж давна гэж оруулж ирж байгаа юм бэ, эдийн засгийг яаж дээш нь өндийлгөе гэсэн бодолтой байгаа вэ? Бодлогын алдаануудаа яаж засна гэж энэ дотор суулгасан бэ? Улс орны эдийн засгийг харсаар байгаад нүдэн дээрээ унагаагаад дуусах юм уу? Ер нь цалин тэтгэврээ өгч чадаж байгаа юу? Чадах уу?

2016 онд төсөв дээр та нарын авах гэж байгаа дотоодын зээллэгийг ер нь яая гэж бодож байгаа вэ? Арилжааны банкнууд чинь хувийн хэвшил, иргэдэд зээл олгохын оронд Засгийн газрын өндөр үнэтэй хүүтэй бонд худалдаж авчхаад суух сонирхолтой байгаа шүү дээ. Арилжааны банкнуудын зөв шүү дээ. Хувийн хэвшлийнхэн, иргэд зээл аваад шатах ч юм билүү. Зарим нь дампуураад эхэлчихсэн. Тэгэхээр нөгөө зээл нь улам л эрсдэлтэй болж байгаа шүү дээ. Ядахдаа дотоодынхоо зээллэгийг бууруулчих юм энэ дотор чинь ер нь суусан уу, үгүй юу?  

2016 он мэдээж сонгуулийн жил байдаг. Сонгуульд төр нь мөнгөгүй ороход ер нь юу болох вэ? Тийм учраас эдийн засгийнхаа энэ байдлыг бодитойгоор харж чадаж байгаа юу? 2016 онд нөгөө том төслүүдээ явуулна гэж оруулж ирсэн үү, явуулахгүй гэж оруулж ирсэн үү? Энэ хямралаас гадаадын хөрөнгө оруулагчдыг яаж татах юм бэ? Жилд 4,6 тэрбум ам.доллар ордог байсан эдийн засгаас чинь одоо энэ 2015 онд жилд 100 сая доллар гадагшилсан байна шүү дээ. Энд Засгийн газрынхан маань ямар нэгэн дүгнэлт хийж байгаа юу? Эсвэл төрийн юм болдог юм, тэгээд байж байтал болох байх гэсэн хандлагаар хандаад байна уу? Тийм юм одоо байхгүй шүү дээ. Зөв жолоодож байж эндээс гарах учиртай шүү. Тийм учраас та бүгд 2016 онд ямар бодлого авч хэрэгжүүлнэ гэж байгаа юм бэ, уначихсан эдийн засгийг яаж босгоно гэж үзэж байгаа юм бэ? Хэрвээ 2016 онд хямрал үргэлжилбэл яана гэж бодож байгаа юм бэ? Тодорхой хариултууд авъя. Лоозонгийн чанартай юм бол хэрэггүй. Надад 10 дугаар хуудасны 6 дээр биччихсэн байгаа гээд хэлчих. Би түүнийг ойлгож байна.

Б.Болор: -Эрдэнэбат сайд.

Ж.Эрдэнэбат: -Эдийн засгийн нөхцөл байдал бол үнэхээр хүндрэлтэй байгаа гэдгийг хаана, хаанаа бүгдээрээ мэдэж байгаа. Тийм учраас өнөөдрийн 2016 оны нийгэм, эдийн засгийн үндсэн чиглэлийг боловсруулах, 2016 оны төсвийн хүрээний мэдэгдэл, төсвийн төсөөллийг боловсруулахдаа бас эдийн засгийнхаа нөхцөл байдалтай уялдсан байдлаар үндсэндээ боловсруулсан.

Цаашдаа Монгол Улсын хувьд шинээр хөрөнгө оруулалт, шинээр бүтээн байгуулалтын ажлыг төсвийн хөрөнгөөр санхүүжүүлээд явуулах бололцоо туйлын хомс байгаа. Тийм учраас энэ удаагийн үндсэн чиглэл болоод бусад  оруулж ирж өргөн барьж барьсан баримтад шинээр ямар нэгэн хөрөнгө оруулалтыг хийхгүй явъя гэсэн ийм чиглэлийг барьж байна.

Хоёрдугаарт, мөн Монгол Улсын хувьд, ялангуяа төсвийн хувьд төсвийн гадаад өр гэхээсээ илүүтэй дотоод өрийн асуудал маш хүнд нөхцөл байдал дээр ирсэн байж байгаа. Энэ маань өмнөх жилүүдэд төсвийг байнга алдагдалтай баталж явж байснаас шалтгаалаад жил болгон улсын төсвийн дотоод өр нэмэгдэж байсан. Энэ дотоод өр нэмэгдэж байна гэдэг маань өөрөө эргээд эдийн засгаас улс мөнгийг маш их хэмжээгээр татаж байсан. Энэ татаж байсан үйл ажиллагаатай холбогдуулаад бизнес эрхлэгчдэд нэлээд их хэмжээний дарамт учирч байгаа. Тийм учраас ер нь цаашдаа дотоод өрийг нэмэгдүүлэх зорилгоор төсвийг алдагдалтай батлах шаардлагагүй гэж үзэж байгаа. Ингэснээр бас тодорхой хэмжээнд бодлогын алдаанууд засагдах байх гэсэн ийм тооцооллыг хийж байна.


Ер нь, анх нийгэм, эдийн засгийг хөгжүүлэх үндсэн чиглэлийг боловсруулж байх явцад маш олон саналууд холбогдох яамд, агентлагуудаас ирж байсан. Гэхдээ бид аль болохоор нийгэм, эдийн засгийг хөгжүүлэх үндсэн чиглэлийн хувьд мөрөөдлийн ийм жагсаалт байлгахгүй байх чиглэл дээр манай Сангийн яам ажилласан байгаа. Анх манай яаманд ирсэн санал 430 гаруй бодлогын арга хэмжээнүүдийг хэрэгжүүлнэ гэсэн ийм санал ирсэн. Эдгээр саналууд ихэнх нь үндсэндээ хөрөнгө мөнгө шаардсан ийм саналууд байсан. Тэгвэл энэ саналуудын хувьд бас бодлогын хүрээнд шинээр ямар нэгэн байдлаар ажил, арга хэмжээ эхлүүлэхгүй байх зорилтын хүрээнд уг арга хэмжээг 130 ажил, арга хэмжээ болгож, нийтдээ 3,8 их наяд төгрөгийн зардал гаргах байдлаар төслийг боловсруулсан байгаа.


Өнөөдрийн эдийн засгийн хүндрэлтэй нөхцөл байдлаас гарахын тулд бид төсөв, мөнгө, эдийн засгийн бодлогын хүрээнд тодорхой хэмжээнд бодит нөхцөл байдалтайгаа нийцсэн, эдийн засагтаа аль болохоор дарамт учруулахгүй байх ийм бодлогын арга хэмжээнүүдийг зайлшгүй авч хэрэгжүүлэх шаардлагатай байгаа. Энэ маань өөрөө саяын дотоодын Засгийн газрын өрийн асуудал байгаа. Энэ Засгийн газрын өрөөрөө эдийн засагтаа эхний ээлжид дарамт учруулахгүй байх асуудлыг энэ бодлогын бичиг баримтаар шийдвэрлэх ёстой гэж ингэж үзэж байгаа. Цаашдаа эдийн засагтаа тодорхой хэмжээнд мөнгөний урсгалыг бий болгох зорилтын хүрээнд шаардлагатай хөрөнгө оруулалтуудыг Монгол руугаа татах энэ бодлогын хүрээнд Монголоо сурталчлах, хууль, эрх зүйн орчныг сайжруулах, татварын эрх зүйн орчны хүрээнд бас энгийн, ойлгомжтой болгох, олон улсын жишигт нийцүүлэх гэх мэтчилэн ийм хуулийн өөрчлөлтүүдийг хийж байна.


Дээр нь мөн томоохон төслүүдийг хэрэгжүүлэх зайлшгүй шаардлагатай байгаа. 


Б.Болор: -Хүрэлбаатар гишүүн тодруулъя.


Ч.Хүрэлбаатар: -Хөрөнгө оруулалтуудаа яах вэ? Улсын төсвөөс хөрөнгө оруулалт хийнэ гэсэн ойлголт байхгүй шүү дээ. Бид нар угаасаа төсвийн алдагдлаа батлаад байхаар чинь, төсвийнхөө алдагдлыг нөхөх зорилгоор өр аваад байгаа. Тэр өрөөрөө бид улсынхаа өрийг нэмж явсаар байгаад аль хэдийн эрсдэлтэй хэмжээнд хийчихсэн. Тэгэхээр улсынхаа төсвийг ингээд танаад хумьчихсан байгаа үед эдийн засгийг яаж төлөх ёстой юм бэ? Ганцхан арга байгаа шүү дээ. Нөгөө том төслүүдээ явуулахаас өөр арга байхгүй, хөрөнгө оруулалтыг дэмжихээс өөр арга байхгүй. Ийм вариантад ирчхээд, тэгээд том төслүүдээ болохоор урдаас танк ороод ирнэ гээд юмаа явуулдаггүй, эсвэл боловсруулаад 80 доллараар зарчих боломжтой зүйл дээр 30 доллараар зарна гээд зүтгээд байдаг. Эсвэл 100 хувиас 49-ийг нь хувьчлал хийх гээд. Эдгээрийг яах вэ?


Б.Болор: -Эрдэнэбат сайд.


Ж.Эрдэнэбат: -Энэ дээр тантай үндсэндээ 100 хувь санал нэгтэй байна. Тийм учраас Засгийн газрын хувьд бас тодорхой хэмжээнд том төслүүдийг явуулах чиглэл дээр бодлогын шинж чанартай үйл ажиллагаанууд явагдаж байгаа. Өнөөдөр Их Хурал дээр бас асуудал орж ирчихсэн, Их Хурлын хэлэлцүүлгийн төвшинд явж байгаа.
Цаашдаа, ер нь Монгол Улсад валютын орох урсгалыг нэмэгдүүлэх чиглэл дээр зайлшгүй гадаадын хөрөнгө оруулалтыг татах том төслүүдээ хөдөлгөж байж л бид эдийн засаг руугаа мөнгө оруулж ирнэ. Өөрөөр ямар ч бололцоо байхгүй байгаа юм.


Б.Болор: -Тантай 100 хувь санал нэг байгаа юм байна шүү дээ.


Төсөлтэй холбогдуулж үг хэлэх гишүүд нэрээ өгье.


-Ганхуяг гишүүнээр тасаллаа.


Чойжилсүрэн гишүүн.


Б.Чойжилсүрэн: -Төсөв дээр 2016 оны нийгэм, эдийн засгийг хөгжүүлэх үндсэн чиглэлийн төсвийн хэсэгт нь төсвийн тэнцвэржүүлсэн орлогыг 2016 онд 6,6 их наядаар, зарлагыг нь 7,7 их наядаар, алдагдал нь 4 хувьтай тэнцүү буюу 1 их наяд 80 тэрбум төгрөгөөр гээд тавиад биччихжээ. Тэгэхээр дотоод бондын үлдэгдлийг дахиад нэмэх юм байна, тийм ээ? Үндсэн чиглэл дотор чинь байна. Одоо бид 5 болгоод, 4 болгоод, 3 болгоод, 2 болгоод буулгах гэж байгаа гэсэн гоё тайлбар урдаас хэлэх байх. Гэтэл 2014 оны эцсээр дотоод бондын үлдэгдэл 2,9 их наяд, бид сая тодотголоор нэмж өгсөн энэ жилийн 1,2 их наядыг нэмээд 2015 оны төгсгөлөөр 4,1 их наяд. 2016 оны төгсгөлөөр 1,1-ийг нэмэхээр 5,2 их наяд гээд явах юм байна. Тэгэхээр Хүрэлбаатар гишүүний төсвийг алдагдалгүй батлаад өрийн дарамтаас гарч эхэлье гэдэг юм яриад байна. Танай Засгийн газар болохоор өрийг нэмье гээд ороод ирсэн юм байна. Тэгээд энэ өрийг чинь ер нь хэдэн он хүртэл хэдий хэмжээгээр нэмэгдүүлээд, 0 алдагдалтай батлаад, сүүлдээ нэмэх баталж байж энэ өрийн дарамтаас гарч эхэлнэ. Энэ тооцоо чинь жишээ нь 2016 оны жилийн эцсээр гэхэд 5,1 их наяд зөвхөн дотоод бондын үлдэгдлийг ярьж байна шүү. Өрийн үйлчилгээний төлбөр 2017 онд 1,2 их наядаас даваад явна. Ийм юмыг бид нар огцом арга хэмжээ авахгүй авахгүйгээр зүгээр л түр зуурдаа аргалаад бид нар төсвийг сахилгажуулах арга хэмжээ авч эхэлж байгаа гэсэн ийм тайлбар хийгээд яваад байх уу?

Ер нь Төсвийн тогтвортой байдлын тухай хуульд батлагдсан 3 хувь, 4 хувь гээд аажмаар буулгах энэ сайн цаг ирэх хүртэл 2019 он хүртэл гадаад өрөө нэмэгдүүлдэггүй юмаа гэхэд дотоод өрийн чинь хэмжээ хэд хүрэх вэ? Үүнээс яаж давж гарах вэ? Ийм бодлогыг засгийг зүгээс сүүлийн жил огт хэлэгдэхээ больсон шүү дээ. Өр л нэмье гээд. Одоо энэ Таван толгойн төслийг оруулж ирээд Улсын Их Хурал дээр хаячхаж байгаа юм. Засгийн газар энэ гэрээнд туссанаар Монгол Улсад оногдох ашиг хувь хангалттай гэж үзэж байгаа юм байх даа? Энэ дээр ард түмэнд тайлбар бас хиймээр байна. Том төсөл явуулъя гэж лоозогнохын хажуугаар ингээд ямар ч ашиггүй явуулаад байх юм уу? Гурав дахь зам, гурав дахь хувилбар санал болгосон юм ер нь байна уу? Бизнес эрхлэгчид чинь төрийн бодлогыг ойлгохоо байчихлаа шүү дээ. Энэ дээр нэг утгатай нэг мессежийг ард түмэн, бизнесийн орчинд өгмөөр байна гэдгийг анхаармаар байна. 

Дахиад нухацтай хэлэлцье. Энэ эдийн засгийг хөгжүүлэх үндсэн чиглэлийн хуудас болгон дээр нь, мөр болгон дээр нь ажиллах л хэрэгтэй болчхоод байгаа юм даа, Болор дарга аа.


Б.Болор: -Улаан гишүүн.


Ч.Улаан: -Байнгын хорооны гишүүдийн өглөөний амгаланг айлтгая. Бид үндсэн чиглэлийг хэлэлцэж байна. Ер нь ч байдал тодорхойгүй байна. Онож төлөвлөхөд ч хэцүү байгаа байх, ойлгож байна. Өнөөгийн байгаа нөхцөл байдлаасаа ургуулаад л ийм төсөөлөл гаргажээ. Гэхдээ аль болохоор өөдрөг хандах гэж хичээсэн шиг байна. Тийм л дүр зураг харуулах гэж оролдож, байдал 2017 оноос сайжирна гэсэн ийм л дүр зураг харагдаж байх юм. Тийм бол сайн байна. Гэхдээ жаахан ул суурьтай, нухацтай дүгнэлт хийх ёстой гэж бодож байна.


Энд, би сая гайхаад л байна. Хүрэлбаатар гишүүний санаа зовж байгаа асуудлыг ойлгож байна. Гэхдээ Сангийн сайдтай энд ийм асуудал яриад сууж байна гэдэг бол, нэг л ойлгомжгүй байна. Энэ чинь, танай намаас л гарсан Сангийн сайд шүү дээ. Нам дотроо энэ улс орны эдийн засгийн байдлыг яаж авч явах вэ гэдгээ та хэд чинь яриагүй юм уу? Та хэд байдлыг засна, сайжруулна гэж л орж ирсэн шүү дээ. Тэгээд энд ирээд бие биеэсээ асуугаад, нэг нь тайлбар хэлээд суугаад байх бол сонин биш байна. Ер нь Засгийн газарт хамтарсан улс төрийн бодлого бол нэгдсэн бодлого явуулах ёстой байх гэж бодож байна. Гэтэл үгүй юм байна.


Байнгын хорооны дарга сонин дээр бас ярилцлага хэлсэн байна. Хамтарч байгаа нөхдийн дүр төрхийг ер нь голоор нь оноод хэлчихсэн юм шиг байна шүү. Тийм учраас хаана, хаанаа жаахан хариуцлагатай байхгүй бол энэ нэг л хоосон улс төр хийсэн л утгагүй яриа болоод байна. Үүнийг анхаараарай. Ер нь нухацтай дүгнэлт хийсэн байна гэж би бодож байна. Хамтарч байгаа нөхөд аль, аль нь анхааралдаа авах ёстой.


Эдийн засгийг сайжруулна гэхээр л, манайхан хуучин сэтгэлгээгээр бэлэнчилж хандаад, гаднаас л нэг ийм өнгөтэй хүн орж ирээд сайхан болгоод өгнө гэж мөрөөдөөд байх шиг байна. Одоо тийм мөрөөдөл байхгүй байх аа. Америкийн Элчин сайд Монгол дахь хөрөнгө оруулалтын орчныг дүгнээд дэлхий дахинд зарлачихсан. Үүний дараа Монголд ороод ирдэг эрүүл ухаантай хөрөнгө оруулагч хир олон олдох юм бол? Ороод ирдэг юм гэхэд бид нарын гуйж өгч байгаа юмыг хүн үнэгүй л авахыг бодно доо. Бид өөрсдөө гуйж өгөх гээд байна шүү дээ. Ямар ч үнээр хамаагүй, та хэдэн төгрөг Монгол руу оруулчих, май, үүнийг аваад яваач гэх гээд байна. Тэгэхээр энэ бидний хувьд ер нь ямархуу байдалтай тусах вэ? Нөгөө хүсээд, мөрөөдөөд байсан хөгжил дэвшилд хүргэх үү? Үгүй болов уу гэж бодож байна. Энэ хямралаас гарах арга зам чинь бид нарын өөрсдийн шийдэх асуудал байгаа шүү. Хямралаас бид өөрсдөө л гарна, монголчууд л гарна. Өөр арга байхгүй.  Тэгээд гаднын хүчинд найдаад хэрэггүй. Тэгэхээр өөрсдөө хямралаас гарах асуудалдаа анхаарал хандуулахгүй байна. Гаднаас л хөрөнгө оруулагч ороод ирнэ, орчныг нь сайжруулаад өг, бүх юмаа дэлгээд өг, дэлгэсэн тэрлэг шиг бай л гээд ингээд байдаг. Энэ чинь буруу гэж би бодож байна. Харин өөрсдөө энэ хямралаас яаж гарах юм бэ? Өөр хэн ч энэ хямралаас гаргахгүй, бид л өөрсдөө гарна. 


Тийм учраас энэ хямралаас гарах нөхцөлдөө зохицож бодлогоо тодорхойлж ажилламаар байна. Одоо хөрөнгө оруулна, нийгмийн халамжийн асуудал шийднэ гэдэг чинь ерөнхийдөө хоосон мөрөөдөл болчихсон шүү дээ. Тийм учраас яаж амьдралаа залгуулах вэ, ямар хэрэгцээгээр ямар ээлж дараатайгаар үүнийгээ зохицуулах юм бэ, хязгаарлах юм бэ гэдэг асуудлаа ярих хэрэгтэй. Өөр арга байхгүй, бид тэгж гарна. Хөрөнгө оруулалтаа багасгахаас өөр аргагүй, шаардлагатай бол зарим нийгмийн хамгааллын арга хэмжээнүүдийг ч эргэж харахад хүрнэ. Засгийн газрын энэ их зардлыг бууруулах ёстой. Өөр арга байхгүй. Гашуун ч гэсэн энэ л замаар явна.


Одоо үүнийгээ хэдүүлээ яримаар байна. Тэгэхгүй бол ингээд л дотроо болохоор хэрэгцээгээ нэмээд, зардлаа нэмээд л байдаг. Гадна талд болохоор хүн орж ирээд хөгжүүлчихнэ гэж хараад байвал бид хий хоосон, хугацаа, цаг алдаж байна. Тэгэхээр одоо үндсэн чиглэл дээр хэлэлцэхээс өөр арга байхгүй. Хэлэлцэхдээ дотроо ус шүүсийг нь нэлээн шахаж хэлэлцэх ёстой. Хямралын нөхцөл байдалд өөрсдөө яаж зохицох юм бэ гэдгээ бодож хэлэлцэхгүй бол энэ хоосон хэлэлцүүлэг болно. Тийм учраас энэ үндсэн чиглэл, төсвийн хүрээний мэдэгдэл хоёрыг нэлээн нухацтай хэлэлцэж, дотоод нөөц бололцоогоо дайчлах, хүссэн ч, хүсээгүй ч хөрөнгө оруулалтаа хязгаарлах. Тэгээд дараагийнхаа төлбөр, тооцоо юман дээр бололцоо гарвал түүнийгээ гаргаж авах. Ингэж хэлэлцэх ёстой байх.


Б.Болор: -Хүрэлбаатар гишүүн.


Ч.Хүрэлбаатар: -Улс орны хямралд оруулсан гол хүмүүсийн нэг нь одоогийн бодлогыг шүүмжилж байна, яаж хямралаас гарах тухай санал хэлж байна. Онигоо л болж байна даа. 2012 оны сонгуулийн дараа бүрдсэн Засгийн газар л ийм байдалд оруулсан шүү дээ. Дандаа бодлогын алдаа. Түүнийгээ засаж чадахгүй байгаа юм. Өнөөдөр харин Эрдэнэбат сайдын хэлсэн үг дотроос би нэг зүйлийг их олзуурхлаа. Гол алдаагаа олж харсан юм байна. Дотоод зээллэгийг бид 0 болгоё гэж байна. Үлдсэн дээр нь хөрөнгө оруулалтаа Засгийн газар дэмжинэ гэж хэлж байгаа юм байна. Харин ингэвэл энэ эдийн засаг 2017 биш, 2018 оноос сайжирна. Яагаад гэв гэхээр, 2015 оны төсөв дээрээ бид энэ бодлогын алдааг үргэлжлүүлээд явуулж байгаа байхгүй юу. Уг нь Ерөнхий сайдад, Их Хурлын даргад, Ардчилсан намын бүлгийн даргад бид нар ороод үүнийг ярьж тайлбарласан л даа. Хамгийн гол нь ойлгоогүй. Тэгэхээр  төсвийн тодотгол яаралтай хийж, дотоод зээллэгийн хэмжээг дахиад бууруулахгүй бол одоо авсан энэ зээллэгийн үр дүн нь 2016 ондоо гарах байхгүй юу. 2016 онд дотоод зээллэгийг 0 болгоно, урьд онуудаас уламжлагдаж ирсэн үнэт цаасыг цааш нь үргэлжлүүлнэ гэж хэллээ гэж би ойлголоо шүү дээ. Үүний чинь үр дүн 2017 онд гарах байхгүй юу. Тогтворжих үр дүн нь 2017 онд гарна гэсэн үг. 2016 ондоо эерэг үр дүн гаргая гэж байгаа бол бид 2015 оныхоо төсвийг одоо янзлах ёстой. 


Ний нуугүй хэлэхэд бид цалин, тэтгэврээ тавьж чадахгүйдээ тулчихсан байгаа шүү дээ. Юун дотоодын эх үүсвэр дайчлах тухай вэ? Бүгдийг нь гөвөөд дуусгасан. Арилжааны банкнууд чинь хувийн хэвшил, иргэдэд зээл олгож чадахгүйдээ тулчихсан байна шүү дээ. Валютын нөөц чинь хасах руугаа аль хэдийн орчихсон. Бид эрүүл тоо, эдийн засгаа харах ёстой шүү дээ. Тэгээд Олон улсын валютын сантайгаа одоо ярьж эхлээч, тусламжаа хүс, том төслүүдээ явуул. Бүгдийг нь дэлгэж өгч байгаадаа юм биш, тэр үйлдвэрүүд чинь Монгол Улсын нутаг дэвсгэр дээр байх юм. Монгол Улсын нутаг дэвсгэр дээр байна гэдэг чинь тэндээ тэр нь 100 хувь байна гэсэн үг. Хэн ч ачаад явчихгүй. Тийм учраас энэ томоохон төслүүд дээрээ бид нар шийдэмгий байж гаргахгүй бол хэдэн хөлсний бичдэг хүмүүсээс болгоомжилдог, цаана нь нийтийн эрх ашиг биш хувийн жаахан, өчүүхэн эрх ашгууд нь нуугдаж байдаг ийм үндэслэлүүдээр бид нар энэ том төслүүдээ явуулахаа болино гэдэг бол үндсэндээ Монгол Улсад бид хор гай тарьж байгаа шүү.


Хэрвээ, одоогийн нөхцөл байдал, өнөөдөр бид нар том төслүүдээ алийг нь ч явуулахгүйгээр хаяад, нөхцөл байдал 2015 оны төгсгөлөөр эрс муудвал яах юм бэ? Телевизээр гараад гоё, гоё баримтад кино хийгээд яриад байдаг хүмүүс улс орныг аврах юм уу? Үгүй шүү дээ. Даяарчлагдчихсан энэ нийгэмд Америк нь ч бай, Япон нь ч бай, Солонгос нь ч бай бие биедээ хөрөнгө оруулалтууд хийгээд тэр дээрээ явж байгаа шүү дээ. Хүний нийгмээс гадуур юм бид нар хийх гээгүй байна шүү дээ. Тийм учраас энэ дээр Засгийн газар жаахан зоригтой хөдлөөд үндсэн чиглэлийнхээ гол агуулгыг том төсөл, бизнесийн орчныг сайжруулсан, дэмжсэн энэ хэлбэр рүү нь орж явахгүй бол болохгүй шүү дээ. Бидэнд өөр сонголт байхгүй шүү. Асуудлыг эрүүлээр харж, бодлогуудаа одоо эртхэн нэг хоногийн өмнө ч гэсэн засаж шийдвэртэй арга хэмжээг авахгүй бол нүдэн дээр бид эдийн засгийг нурааж болохгүй. Үг хэлдэг, санал дэмжигддэггүй. Тэгсэн мөртлөө хүмүүс биднийг ямар нам байна вэ гэдгээс нь үл харгалзаж, яагаад үүнийг засахгүй байна вэ гээд шүүмжлээд байгаа шүү дээ. Тийм учраас энэ асуудлыг бид ярих ёстой. Одоо бодитойгоор асуудалд хандаж, асуудлаа зөв талаас нь харж шийдэж явахгүй бол эдийн засгийг нүдэн дээрээ нураах юмыг бид нар хийж болохгүй шүү дээ. Нэн ялангуяа Төсвийн байнгын хороо хариуцлагатай байх ёстой шүү дээ. Яахав, явуулчихъя гэсэн байдлаар хандаж явах нь, энэ бол эдийн засагт сүйрэл авчирна шүү. Мэргэжлийн Байнгын хороо болох Төсвийн байнгын хорооны гишүүд маань жаахан хариуцлагатай байж энэ асуудлаа зөв харж, гарцаа зөв тодорхойлж, зөв бодлого авч хэрэгжүүлж явахгүй бол бид нар эдийн засгийг нураах байдал руу орж байна шүү гэдгийг би хэлэх гэсэн юм. Тийм учраас үүнийгээ дэмжье. Харин явц дунд нь томоохон төслүүдийг явуулах тал дээр Засгийн газар идэвх санаачилгатай байх.


Б.Болор: -Ганхуяг гишүүн.


Д.Ганхуяг: -Засгийн газар ер нь төрийн байгууллагын хувьд судалгааны байгууллагатай олон ч хүн ажилладаг ийм байгаа. Тийм учраас өнөөдрийн нөхцөл байдалд дүгнэлт хийгээд 2016 онд улс орны эдийн засаг, нийгмийг хөгжүүлэх үндсэн чиглэлийг өргөн барьсан гэж ойлгож байгаа юм. Би Улсын Их Хурал дээр, Улсын Их Хурлын бүтэц дээр бодлого өрсөлдүүлдэг гэж ингэж ойлгож байгаа. Түүнээс, Монгол Улсыг муулах, муу дээр нь муулах ч гэдэг юм уу, эсвэл аль болохоор хасах талаас нь ярих нь бидний өргөсөн тангарагт үл нийцэх болов уу гэж ингэж бодож байгаа юм. Сая Монголбанкны гадаад валютын нөөцийг хасах болчихсон гээд хэлчихлээ. Энэ бол маш их хортой үзүүлэлт шүү дээ. Дээр бас, 0 гээд л хэлж байсан. Энэ чинь яаж байгаа юм бэ? Энэ хэнд хэрэгтэй юм бол.


Ч.Хүрэлбаатар: -Валютын нөөцийн дүн, тоог нь чамд хэлээд өгөх үү?


Д.Ганхуяг: -Монголбанк чинь “үгүй” гэж мэдээлээд байгаа шүү дээ. Чамд гээд байх юу байх вэ. Би ярьж байна. Чи юундаа хүн үг хэлж байхад ингээд дайраад байгаа юм бэ?


Ч.Хүрэлбаатар: -Чи өөрөө сая буруу юм яриад байхад чинь.


Д.Ганхуяг: -Чи дээр үед Улсын Их Хурал дээр Монголбанкны гадаад валютын нөөцийг 0 болсон гээд л гараад явж байсан шүү дээ.


Ч.Хүрэлбаатар: -Гадаад валютын нөөцийг чинь би бодитоор нь хэлээд өгөх үү?


Д.Ганхуяг: -Чамаар хэлүүлэхгүй гээд байна шүү дээ.


Ч.Хүрэлбаатар: -1,5 тэрбум доллар.


Д.Ганхуяг: -Монголбанк чинь “хасах биш” гэж хэлээд байгаа шүү дээ. Нөөцтэй байна гээд байгаа шүү дээ. Монголбанкны мэдээллийг бид үндэслэхээс өөр аргагүй шүү дээ.


Ч.Хүрэлбаатар: -Чиний ярьж байгаа үнэнд нийцэхгүй байна. Бодит байдал тийм шүү дээ. 


Д.Ганхуяг: -Чиний ярьж байгаа гэсэн чинь юу гэсэн үг юм бэ? Энэ чинь Засгийн газраас цаасан дээр байна шүү дээ. Монголбанк өнгөрсөн 7 хоногт мэдээлэл хийсэн байсан, тогтмол мэдээлэл хийдэг.


Ер нь энэ дээр бид дүгнэлт хийгээд үүнийгээ сайжруулаад явах нь зүйтэй болов уу гэж ингэж ойлгож байна. Оюу толгой дээр чинь угаасаа хууль, гэрээний дагуу л явуулах ёстой байгаа шүү  дээ. Өмнө нь ТУЗ гээд байсан, 2,5 тэрбум доллараар хэтэрч байхад нь дуугүй суугаад л байсан юм билээ, онгоцны буудал, зам гээд замбараагүй их хэтрүүлчихсэн. Одоо бүх эрх нь хөрөнгө оруулагчид байдаг. Санхүүжүүлэх эрх, үйлдвэрлэх эрх, борлуулах эрх нь. Тэгээд бид хоорондоо эд нар явуулахгүй байна гээд яриад яваад байдаг. Энэ ямар учиртай юм бэ? Өөрөөр хэлбэл, тэр гэрээ хуулийнхаа хүрээнд бүрэн явуулах боломжтой байгаа шүү дээ. Үүнийг энэ талаас нь харахгүй бол, Улсын Их Хурал нааш нь татаад байх шаардлагагүй болов уу гэж ойлгоод байна. Өөрөөр хэлбэл, хөрөнгө оруулалтын гэрээ нь ч байгаа, хууль нь ч байгаа, компани нь ч байгаа. Нэг ийм асуудал байна.


Хоёрт нь, бид нар ган экспортлох чиглэлд, нүүрс хийжүүлж экспортлох чиглэлд, эрчим хүч экспортлох чиглэлд өмнөх Засгийн газрын үед урд хөрштэй ярилцаж байгаад нэлээн явцтай болоод, тэр тусмаа эрчим хүч экспортлохтой холбоотой хэлэлцээр хийх төвшинд ороод сая 2015 оны төсвийн тодотголыг хийхэд Засгийн газарт энэ чиглэлээр өмнөд хөршийн холбогдох байгууллагуудтай нь хамтарч ажиллаач ээ гэсэн ийм Засгийн газрын тогтоолыг өргөсөн байгаа. Үүнийг бас энд оруулсан нь дээр болов уу гэж бодож байна. Энэ бол яаж байна вэ гэхээр, шууд төсвөөс гэдэг юм уу, улсаас хөрөнгө шаардагдахгүй ийм л төсөл байгаа юм.


Өнөөдөр Монголбанкнаас хүмүүс нь ирсэн болов уу? Энэ дээр инфляцыг онилох гээд байгаа. Инфляцыг онилно гэдэг бол бодлогын хүүгээ л нэмдэг, зах зээл дээр байгаа мөнгийг татаж авдаг. Түүгээр дамжаад арилжааны банкны зээлийн хүү бас тогтвортой өсөх гээд байдаг. Энэ бодлого нь зөв юм уу? Үүнийг бас тодруулж ярих шаардлагатай. Шинэчлэлийн Засгийн газар байгуулагдахад 2013 он, 2014 оных нь орлогоос Оюу толгойн 250, Эрдэс-Таван толгойн.


Б.Болор: -Гишүүд үг хэлж дууслаа. Монгол Улсын эдийн засаг, нийгмийг 2016 онд хөгжүүлэх үндсэн чиглэл батлах тухай Улсын Их Хурлын тогтоолын төслийн анхны хэлэлцүүлгийг хийлээ. Байнгын хорооны гишүүдээс тодорхой саналууд гарлаа. Байнгын хорооны санал, дүгнэлт гарна. Санал, дүгнэлтийг Эдийн засгийн байнгын хороонд хүргүүлнэ. Манайхаас Эдийн засгийн байнгын хороонд Ганхуяг гишүүн байдаг юм байна. 


Энэ санал, дүгнэлтийг Улсын Их Хурлын гишүүн Ганхуяг танилцуулна.


Монгол Улсын эдийн засаг, нийгмийг 2016 онд хөгжүүлэх үндсэн чиглэл батлах тухай Улсын Их Хурлын тогтоолын төслийг хэлэлцэж дууслаа.


Дараагийн асуудалд оръё.


Хоёр. Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, Засгийн газрын 2016-2018 оны өрийн удирдлагын стратегийн баримт бичгийг батлах тухай Улсын Их Хурлын тогтоолын төсөл /хэлэлцэх эсэх/.

Төсөл санаачлагчийн илтгэлийг Сангийн сайд Эрдэнэбат танилцуулна.


Ж.Эрдэнэбат: -Байнгын хорооны дарга, эрхэм гишүүд ээ, дунд хугацааны төсвийн хүрээний мэдэгдэл нь макро эдийн засгийн болон төсвийн үндсэн үзүүлэлтүүдийн төсөөллийг танилцуулсан бодлогын баримт бичиг юм. Энэхүү бодлогын баримт бичиг нь төсвийн ерөнхийлөн захирагчдын 2016 оны төсвийн хязгаар, Монгол Улсын 2016 оны төсвийн тухай хуулийн төсөл, холбогдох тооцоо, судалгааны үндэс суурь болж тэдгээрийг боловсруулах нөхцөлийг бүрдүүлдэг юм.


Монгол Улсын 2014 оны нэгдсэн төсвийн урьдчилсан гүйцэтгэл 2015 оны нэгдсэн хүлээгдэж буй гүйцэтгэл Төсвийн тогтвортой байдлын тухай хуульд заасан төсвийн тусгай шаардлагын зорилтот үзүүлэлтүүдийг баримтлан Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хууль, Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төслийг холбогдох тооцоо, дүн шинжилгээний хамт боловсрууллаа.


Монгол Улсын нэгдсэн төсвийн 2016 оны төсвийн хүрээний мэдэгдэл нь макро эдийн засгийн болон төсвийн тогтвортой байдлыг бүрдүүлэхэд чиглэсэн дараах төсвийн бодлогоор тодорхойлогдож байгаа. Төсвийн урсгал болон хөрөнгийн зардлыг 2015 оны төвшнөөс бууруулах замаар үндсэн төсвийг алдагдалгүй байхаар тооцож эх үүсвэртэй буюу гадаад зээл ашиглалтын төсвөөс эргэн төлөгдөх нөхцөлтэй Хөгжлийн банкаар дамжин хэрэгжих хөрөнгө оруулалтын зарцуулалтыг ДНБ-ий 4 хувьтай тэнцүү байхаар хязгаарлах, төсвийн орлогыг бодитойгоор төлөвлөх эдийн засгийн өсөлтийг дэмжсэн татварын орчныг бүрдүүлэх, татварын орчныг тогтвортой байлгах замаар төсвийн орлогын тогтвортой эх үүсвэрийг бий болгох, тэвчиж болох урсгал зардлыг хэмнэх замаар урсгал зардлын суурийг өмнөх оныхоос нэмэгдүүлэхгүй байх, улсын төсвийн алдагдлыг үе шаттайгаар бууруулах, Засгийн газрын өрийн хэмжээг тогтворжуулж, дунд хугацаанд бууруулах, төр, хувийн хэвшлийн түншлэлээр хийгдэх хөрөнгө оруулалтыг нэмэгдүүлэх, дунд хугацаанд Засгийн газрын санхүүгийн тогтвортой суурийг бий болгох зэрэг болно.


Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийг тооцон гаргахдаа 2016 оны нэгдсэн төсвийн тэнцвэржүүлсэн нийт орлогыг 6 их наяд 642 тэрбум төгрөг буюу дотоодын нийт бүтээгдэхүүний 24,6 хувь, нэгдсэн төсвийн нийт зарлагыг 7 их наяд 722,8 тэрбум төгрөг буюу ДНБ-ий 28,6 хувь, нэгдсэн төсвийн нийт тэнцлийг 1 их наяд 80,8 тэрбум төгрөгийн алдагдалтай буюу ДНБ-ий 4 хувьтай тэнцэхээр байна.


Улсын Их Хурлын 2015 оны 2 дугаар сарын 18-ны өдрийн чуулганы нэгдсэн хуралдаанаар Өрийн удирдлагын тухай хуулийг баталсан. Өрийн удирдлагын тухай хуульд Засгийн газрын өрийн удирдлагын дунд хугацааны стратеги баримт бичгийг Улсын Их Хурлаар баталж Засгийн газар орон нутагт хэрэгжүүлэх зохицуулалттай бөгөөд хэрэгжилтийн тайланг Улсын Их Хуралд гурван жилд нэг удаа, явц үр дүнгийн тайланг Засгийн газарт жил бүр тайлагнана гэж заасан. Түүнчлэн тус хуульд тухайн төсвийн жилд Засгийн газар орон нутгийн хийх зээллэг, Засгийн газрын гаргах өрийн баталгаа нь энэхүү баримт бичигт тусгагдсан бодлого, зорилттой нийцсэн байх шаардлагыг тусгасан билээ.


Засгийн газрын 2016-2018 оны өрийн удирдлагын стратегийн баримт бичгийг Өрийн удирдлагын тухай хууль, Төсвийн тогтвортой байдлын тухай хууль болон дунд хугацааны төсвийн хүрээний мэдэгдэлд нийцүүлэн боловсруулсан бөгөөд Засгийн газрын өнөөгийн үнэ цэнээр илэрхийлэгдсэн өрийн үлдэгдлийн ДНБ-д эзлэх хувь хэмжээ 2016 онд 51,8 хувь, 2017 онд 46,6 хувь, 2018 онд 40 хувьтай тэнцүү байхаар боловсрууллаа.


Та бүхэн Монгол Улсын нэгдсэн төсөв, 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл болон Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Б.Болор: -Эрдэнэбат сайдад баярлалаа.


-Хүрэлбаатар гишүүний микрофоныг өг дөө.


Ч.Хүрэлбаатар: -Болор дарга аа, одоо бидэнд энэ асуудлаар 10 минут л оногдож байгаа шүү дээ. 5 минут асууна, 5 минут саналаа хэлнэ. Гэтэл ингээд хоёр асуудал зэрэг оруулаад ирж байна шүү дээ. Нэг нь төсвийн хүрээний мэдэгдэл. Энэ дээр чинь нэг хүн 5 минут асуугаад, 5 минут санал хэлээд ч багадна шүү дээ. 


Дараа нь, 2016-2018 оны өрийн удирдлагын стратеги гэсэн бичиг баримт байна. Өнөөгийнх шиг ийм дампуу байдалд орчихсон үед бид нар үүнийг, энэ өрийн удирдлагын стратегийг  хариуцлагатай ярьж гаргах ёстой шүү дээ. Юун дээр нь анхаарлаа тавих юм бэ, ямар байдал үүсэх юм бэ? Бид нар 2016, 2017 онуудад өр дээр ямар байр суурьтай орох юм бэ гэдэг юмаа бид нэлээн ярих учраас энэ хоёрыг салгаад тус тусад нь хэлэлцэж болдоггүй юм уу? Зүгээр ингээд л халтуурдаад яваад байдаг?


Б.Болор: -Хамт өргөн барьсан юм байна. Халтуурдаж явахгүй ээ, бид хэлэлцдэг дагуу хэлэлцээд явна. Хамт өргөн баригдаад Даргын зөвлөл дээр яригдаад ороод ирсэн байна.


Таны хэлж байгаа үнэн. Бид энэ дээр нэлээн нухацтай ярилцах ёстой. Өнөөдөр хэлэлцэх эсэх явна. Та энэ дээр асуултаа асуугаад, саналаа хэлээд явж болно. Бид нар Байнгын хороон дээрээ ажлын хэсэг гаргаад, та өөрөө энэ ажлын хэсэгт орж ажиллаад ингээд явъя, тэгэх үү?


Ч.Хүрэлбаатар: -Асууж тодруулах юм байна шүү дээ. Засгийн газраас асууж тодруулахгүйгээр ингээд. Хоёр зарчмын өөр асуудлыг.


Ч.Улаан: -Зарчмын хоёр өөр асуудал. Тус тусад нь өргөн барих ёстой байхгүй юу.


Б.Болор: -Уг нь тийм юм байна. Одоо энэ чинь өргөн бариад.


Ж.Эрдэнэбат: -Хуулиараа цуг өргөн баригдсан.

Б.Болор:  -Тэгээд ажлын хэсгээ гаргаад явчихъя.


Ч.Хүрэлбаатар: -Цуг барина уу, тусдаа өргөн барина уу хамаагүй шүү дээ. Мэргэжлийн энэ Төсвийн байнгын хороо энэ дээрээ бид үнэхээр бодлогуудаа засъя, зөв болгоё гэж байгаа бол салгаад. Өргөн барихад нь авчхаад хоёр сарын дараа нөгөөг нь хэлэлцүүлсэн ч болно шүү дээ. Салгаад хэлэлцье л дээ.


Б.Болор: -Хэрвээ нэлээн нухацтай ярья гэж байгаа бол өнөөдөр гишүүдэд асуулт асуухад нь 5 минут биш, 10 минут болгоё. Тэгээд л явчихъя. Гэхдээ хэлэлцэх эсэхээ шийдэхдээ нэг санал хураалтаар явах нь байна шүү  дээ. Асуулт асууж, хариулт авч, үг хэлэхдээ хоёр тусад нь хэлэлцээд явъя. Хамт өргөн баригдсан, хуулиараа ингэсэн байгаа юман дээр санал хураалтаа нэг дор санал хураалт явуулъя.


Хэлэлцэж байгаа асуудалтай холбогдолтойгоор ажлын хэсэг түрүүнийх хэвээрээ.


Ингээд хэлэлцэж байгаа асуудалтай холбогдуулан, сая Эрдэнэбат сайд хоёуланг нь хамт танилцуулсан байгаа. Тэгэхээр саяын ярьсны дагуу асуулт асуухдаа тус тусад нь асуулт асуух боломжтой боллоо. 


Төсвийн хүрээний мэдэгдлээр:

Асуулт асуух гишүүд нэрсээ өгье.

-Улаан гишүүнээр тасаллаа.


Ганхуяг гишүүн.


Д.Ганхуяг: -2016 оны төсвийн хүрээний мэдэгдэл, 2017-2018 оны төсвийн тухай хуулийн төсөөлөл байгаа. 2017 онд бондын санхүүжилтийг эргэж төлөх ийм асуудал шийдэгдэнэ. Тэгээд хамтад нь өргөн барьж байгаа нь зөв зүйтэй юм гэж хэлмээр байна.


2016 онд Хөгжлийн банкаар босгосон бонд эхлээд төлөгдөх байх. Мөн 2017 онд Чингис бонд гээд эхлээд төлөгдөх байх. Ер нь энэ төсөл дээр өрийн удирдлагын стратегийн бичиг баримтад болон бодит байдалд энэ зээлүүдийг төлөх дээр ямар төлөвлөлт, ямар стратеги баримталж байна вэ? Монгол Улсад олон үүсвэрүүд, олон боломж байгаа. Ямар үүсвэрийг ашиглахад анхаарч ажиллаж байна вэ гэж нэгдүгээрт асуумаар байна.


Хоёрдугаарт, 2016 оны тухайд сонгуулийн жил байгаа. Төсвийн алдагдал 4 хувьтай байхаар байх шиг байна. Нэгэнт төсвийн орлого, зарлага өсөж байгаа учраас төсвийн алдагдал өөрөө бас зээл нэмэгдүүлэх тийм хэмжээний мөнгө болчхоод байгаа л даа. 2017, 2018 онд төсвийн алдагдал, төсвийн хөрөнгө оруулалт ямар байх байдалтай байна вэ? Төсвийн ДНБ-д эзлэх төсвийн зарлагын хэмжээг 2016, 2017, 2018 оны төсвийн хүрээний мэдэгдэл төсөөлсөн ёсоор явах боломжтой юу? Хэр бодитой төлөвлөлт вэ гэсэн ийм хоёр л асуулт асууя.


Б.Болор: -Эрдэнэбат сайд.


Ж.Эрдэнэбат: -Төсвийн төлөвлөлтийн хувьд бид аль болохоор эдийн засгийн өнөөгийн нөхцөл байдалтай уялдуулахыг л зорьсон байгаа. Үнэхээр Монгол Улсын Засгийн газрын дотоод бондын өрийн асуудал бол ний нуугүй хэлэхэд үндсэндээ хямралын төвшинд оччихсон байж байгаа. Тийм учраас цаашдаа аливаа төсвийн алдагдлыг санхүүжүүлэх чиглэлээр Засгийн газрын дотоод бонд гаргахгүй явах ийм зайлшгүй шаардлага байгаа. Хэрвээ гаргаад яваад байвал удахгүй хоёр, гуравхан жилийн дараа үндсэн төсвийн хэмжээтэй тэнцэх хэмжээний ийм Засгийн газрын дотоод бонд. Энэ нь ч бараг дотоодын зах зээл дээрээс олдох ч үгүй байх. Тийм учраас магадгүй, маш өндөр хүү амлаж байж дотоодын зах зээл дээрээс бонд босгох ийм асуудал үүснэ. Тиймээс 2016 оны төсөвт бид Засгийн газрын дотоод бондыг нэмэгдүүлэхгүйгээр буюу үндсэн төсвөө бид нар алдагдалгүй байхаар хуулийн төслийг боловсруулсан байгаа.


Яагаад төсвийн хувьд 4 хувийн алдагдалтай байна вэ гэхээр мэдээж, тодорхой хэмжээнд гадаадын зээл тусламжийн байгууллагуудаас тодорхой хэмжээний хөтөлбөрүүд Монгол Улсад хэрэгжиж байгаа. Мөн шинээр хэрэгжихээр ч төлөвлөж байгаа хөтөлбөрүүд бий. Эдгээр зүйлүүд үндсэндээ төсвийн зарлага талдаа төсөвт тусгах ёстой. Тийм учраас эдгээр эх үүсвэртэй зардлуудыг ашиглалтад зориулж төсвийн алдагдлыг 4 хувь дээр буюу Төсвийн тогтвортой байдлын тухай хуулийн төсвийн үндсэн тусгай шаардлагыг баримтлаад, энэ шаардлагын хүрээндээ төсвийн алдагдлыг 4 хувьд барья гэсэн ийм тооцооллыг хийсэн. 4 хувь гэдэг бол үндсэндээ эх үүсвэртэй төсвийн зарлага гэсэн үг. Аливаа ямар нэгэн байдлаар дотоод өр төлбөрийг нэмэгдүүлэхгүйгээр гадаад зээлийн ашиглалт болоод Хөгжлийн банкны эх үүсвэр, төр, хувийн хэвшлийн буюу концессын гэрээгээр байгуулагдсан ажил, үйлчилгээнүүд дээр зориулж төсвийн алдагдлыг 4 хувь дээр явъя гэсэн ийм тооцооллыг хийсэн байгаа.


Төсвийн хувьд мэдээж, эдгээр төсвөө тодорхой хэмжээнд алдагдалгүй батална гэдэг бол төсвийнхөө зардлыг бууруулах шаардлага тулгарч байгаа. Ингэхийн тулд мэдээж, хамгийн гол эхний ээлжид бууруулах ёстой шаардлага бол хөрөнгө оруулалтын зардал бий. Хөрөнгийн зардлын хувьд өмнөх хэрэгжүүлж эхлээд дуусаагүй байгаа ажлуудаа эхний ээлжид дуусгах чиглэл бариад, шинээр ямар нэгэн байдлаар төсвийн хөрөнгө оруулалт хийхгүй байх дээр энэ төсөөллийг хийсэн байгаа. 


Дараагийн нэг зүйл бол мөн төсвийн хэмнэж болох, тэвчиж болох зардлуудыг бууруулах. Нийгмийн хамгааллын чиглэлийн зардлуудыг ч гэсэн бууруулах хэлбэрээр төсвийн зардлыг бууруулахгүйгээр бид өнөөдөр төсвийг алдагдалгүй батлах ямар ч бололцоо байхгүй байгаа юм. Тийм учраас эдгээр бүх зардлууд дээр тодорхой бууралтуудыг хийхээр үндсэн төсөөллийг боловсруулсан.


Өрийн удирдлагын стратегийн хувьд дараа нь дахиж үргэлжлүүлж хэлэлцье гэж байгаа бол би үргэлжлүүлээд дараагийн хэлэлцүүлэг дээр нь хариулт өгье гэсэн ийм бодолтой байна.


Б.Болор: -Хүрэлбаатар гишүүн асуултаа асууя.


Ч.Хүрэлбаатар: -Би тодорхой, тодорхой асуултуудыг асуучихмаар байх юм. Та сайн бичиж авч байгаад яг хариулж өгөөрэй гэж хүсэж байна.


2013, 2014 оны төсвүүдийг бид, Улсын Их Хурал дандаа худлаа баталж байсан. Гүйцэтгэлээрээ юу гарч байсан бэ гэхээр 2013, 2014 онуудад төсвийн орлого жил бүр 1 их наядаар тасарсан. Зардал нь өөрчлөгдөөгүй байдаг, орлого нь 1 их наядаар тасарчихаар энэ 1 их наядыг орлого байхгүй учраас үүнийг зээл авч санхүүжүүлж ирсэн. Тэгэхээр, 2015 оны батлагдчихсан төсөв байгаа. Энэ батлагдчихсан төсвийг та 2015 онд бүрэн хэрэгжинэ гэж үзэж байгаа юу? Та бүгдийн одоогийн гүйцэтгэлийн явц эдийн засгийн нөхцөл байдлыг хараад 2015 онд орлого хэдээр тасарна гэж үзэж байгаа вэ? 2015 онд орлогоо тасарна гэж үзэж байгаа бол энэ чинь 2016 оны энэ дээр тавигдсан тоонууд бүгд хөдөлнө, худлаа болно шүү дээ. Үүнийгээ та нар юу гэж үзэж байгаа вэ?


Хоёрдугаарт, эдийн засгийн өсөлт. 2015 оны төсвийн бодлогын нэг алдаа бол ДНБ-ий өсөлтийг худлаа авч тавьсан. Бодит байдлаас өндөр тавьж ДНБ-ий тооцоог гаргасан. Тэгэхээр юу болох вэ гэхээр төсвийн алдагдал хиймлээр 5 хувь болж л харагдаж байгаа байхгүй юу. Төсвийн алдагдал ДНБ-ий 5 хувь гэдэг бол худлаа. Яг бодит амьдрал дээр жишээлбэл, Азийн хөгжлийн банк бол Монгол Улсын эдийн засгийн өсөлтийг 3 хувьтай байна гээд зарлачихсан, Валютын сан нь 4,4 гээд зарлачихсан. Бид нар өөрсдөө аймаар өөдрөгөөр аваад тавьчихсан. Тэгэхээр яг бодитоор гүйцэтгэл гараад ирвэл орлого нь дутуу, орж ирэхгүй. Тодорхой хэмжээгээр буурна. ДНБ-ийхээ илүү өсөлтийг хасаад яг бодитоор аваад үзвэл 2015 оны төсвийн алдагдал чинь ДНБ-ий 7-9 хувьд очиж гарна. Энэ чинь эргээд эдийн засгаа ангал руу аваачиж хийдэг тоо байгаа байхгүй юу. Ийм учраас үүнийгээ яаж засах юм бэ? Яаж та нар энэ бүгдийг харж байгаа юм бэ гэдэг нэг асуудал байгаа юм.


2016 онд таны сая ярьдгаар улсын төсвөө алдагдалгүй болгочихно. Гэхдээ 2016 онд  дотоодын бонд  гаргах уу? Яг оны эцсээр оны дүн төгсгөл дээр цэвэр дүнгээр аваад үзэхэд 0 байж чадах уу гэдэг дараагийн асуулт.


Та бүгдийн өгсөн материалыг үзэхээр төсвийн хүрээний мэдэгдэл, эдийн засгийн тооцоонуудыг Оюу толгой төслийн далд уурхай, Таван толгойн хөрөнгө оруулалтын гэрээ зэрэг томоохон төслүүд та бүгдийн тооцоогоор явахгүй гэж үзэж байсан юм байна. Энэ дээр тодорхой хариулт авмаар байна. Төсвийн хүрээний мэдэгдэл дээрээ Засгийн газрын өргөн барьсан тооцоон дээр хоёр том төсөл явахгүй гэдэг юм хийсэн байна гэж ойлгож байна. Түүнийг та бүгд юу гэж тайлбарлах вэ?


Дараагийн асуудал бол, 2015 он чинь хүнд байдалд орно, 2017 онд бас бид эдийн засгийн хувьд хүнд байх учраас төсвийн хий дэмий зардлууд, үргүй зарагдаж байгаа зардлуудаа төвлөрүүлэх үү? Зардлаа төвлөрүүлж байж бид нар санхүүгийн сахилга батыг нэлээн сайн сахиж байж эдийн засгийнхаа суурь үзүүлэлтүүдийг сайжруулах нөхцөл бүрдэх юм биш үү? Энэ дээр та юу гэж бодож байгаа вэ гэсэн асуултууд байгаа юм.


Б.Болор: -Эрдэнэбат сайд.


Ж.Эрдэнэбат: -Одоогийн урьдчилсан төсөөллөөр бол 2015 оны төсвийн хувьд бүрэн санхүүжүүлэх бололцоо туйлын хомс байгаа. Орлогын төлөвлөгөө бол бид нарын урьдчилсан төсөөллөөр бол 488, 500 орчим тэрбум төгрөгөөр тасрах магадлалтай гэсэн ийм тооцооллыг хийчихсэн байж байгаа. Цаашдаа мэдээж, ойрын хугацаанд төсвийн тодотгол хийх энэ саналыг бид Засгийн газарт уламжлаад байгаа. Цаашдаа төсвийн тодотголыг боловсруулж, Их Хуралд өргөн барих байх гэсэн ийм тооцоо бий.


Гэхдээ энэ дээр би бас нэг зүйлийг анхаараасай гэж бодож байгаа юм. Юу вэ гэхээр, анх 2015 оны төсвийн төслийг боловсруулж орж ирэхдээ Засгийн газрын зүгээс 905 тэрбум төгрөгөөр орлого, зарлагыг бууруулъя, ингэж байж бид бас бодит байдал уруугаа тодорхой хэмжээнд бүрэн биш юм гэхэд ойртох нь ээ гэсэн ийм төсөөллийг хийж оруулж ирсэн. Харамсалтай нь Их Хурал дээр 388 тэрбум төгрөгөөр тодорхой бус орлогуудыг нэмсэн байгаа. 220 тэрбум нь нефтийн бүтээгдэхүүний үнийн бууралттай холбоотойгоор гааль, НӨАТ-ыг нэмэгдүүлсэнтэй холбоотойгоор нэмэгдсэн татвар бий. Бусад татварын хувьд тодорхой хэмжээнд их хэмжээний бодит бус орлогуудыг нэмж баталснаас үүдэлтэйгээр өнөөдрийн төсвийн хүндрэлтэй нөхцөл байдал бас энэ маань бас үүсэж байгаа ийм нөхцөл байдал.


Бид цаашдаа аль болохоор өндөр хүүтэй дотоод бондыг авч төсвийн зардлыг санхүүжүүлэхгүй байх тал дээр нэлээн их анхаарч байгаа. Оны эхний 3, 4 сарын байдлаар гэхэд бид төсвийн алдагдлыг санхүүжүүлэх чиглэлээр 36 тэрбум төгрөгийн бондыг гаргаж төсвийн алдагдлыг санхүүжүүлсэн байдалтай явж байгаа. Энэ маань өөрөө эргээд нэлээн их өндөр өртөгтэй учраас төсвийн зардлыг тодорхой хэмжээнд зээлийн үйлчилгээний төрлөөр нэмэгдүүлээд байгаа. Тийм учраас үүнийг аль болохоор багасгах. Ингэж явж байгаад энэ жилийн хувьд ирэх онд бодлогынхоо алдаануудыг залруулах чиглэл дээр эхний бэлтгэл суурь ажлыг 2015 оноос хийж үргэлжлүүлж эхлэх нь зүйтэй гэсэн ийм төлөвлөгөөтэй байгаа. Тийм учраас ямар ч гэсэн тодотголыг өргөн барина.


Эдийн засгийн өсөлтийн хувьд үнэхээр олон улсын валютын сан, бусад байгууллагуудын өгсөн үнэлэлт, дүгнэлтийн хувьд 4,4; 3,8 гэх мэтчилэн эдийн засгийн ийм өсөлттэй байна гэсэн судалгаа, тооцоонуудыг гаргасан байгаа.


Манай Сангийн яамны хувьд 2015 оны хувьд үнэхээр өмнөх батлагдсан төсвийн хүрээний мэдэгдлийн хүрээнд байх бололцоогүй гэж үзэж байгаа. Тийм учраас эдийн засгийн өсөлтийг Сангийн яам 5,3 хувь дээр 2015 оны эдийн засгийн өсөлт гарах нь ээ гэсэн ийм тооцооллыг хийсэн. Бид нарын хувьд тооцооллынхоо аргачлалаасаа шалтгаалаад хувь хэмжээний хувьд өөрчлөлттэй байгаа бөгөөд ДНБ-ийнхээ биет хэмжээний болоод үнийн хувьд Олон улсын валют, бусад сан, байгууллагуудын хувьд үндсэндээ үнийн дүнгийн хувьд ижил хэмжээнд дүгнэгдсэн ийм үзүүлэлт бий.


Өмнөх төсвийн хүрээний мэдэгдэл бол эдийн засгийн өсөлтийг 8 хувьтай гэж баталсан байгаа. Тэгэхээр энэ бол одоо 8 хувьд хүрэх бололцоо туйлын хомс байгаа. Цаашдаа, магадгүй бид энэ оны хувьд томоохон төслүүдээ эхлүүлчихсэн тохиолдолд ямар ч гэсэн 2016, 2017 оны суурь болох эдийн засгийн өсөлтийн суурийг бүрдүүлэх бололцоотой байх гэж бодож байгаа. Энэ том төслүүд хэдийгээр хэрэгжсэнээрээ шууд өгөөжөө өгчихгүй ч гэсэн тодорхой дунд хугацаанд өгөөжөө өгөх ийм бололцоо бий гэж харж байгаа.


Төсвийн алдагдлыг өнөөдрийн төвшинд хуулийн хүрээнд 5 хувьдаа байна гэсэн ийм тооцоолол бий. Хэрвээ бид төсвийн тодотгол хийгээгүй тохиолдолд төсвийн алдагдал маань таны хэлж байгаа 7-8 орчим хувь дээр гарахаар ийм магадлалтай байна. Сангийн яамны хувьд төсвийг аль болохоор алдагдалгүй байлгах чиглэл дээр бас Засгийн газрын тодорхой шийдвэрүүдийг гаргаж ажиллаж байна.


2016 онд дотоод бондыг огт гаргахгүйгээр тооцож байгаа. Магадгүй, тухайн улирлын шинж чанартайгаар дотоод бондыг гаргах магадлалтай. Гэхдээ оны эцэст үүнийгээ 0 болгоод явах ийм л шаардлагын хүрээнд төслийг боловсруулсан байгаа.


Оюу толгой, Таван толгой гэх мэтчилэн томоохон төслүүдийн хувьд өмнөх алдаа юу байсан бэ гэхээр Оюу толгойн хөрөнгө оруулалтын гэрээнд өөрчлөлт оруулна, Таван толгойн хөрөнгө оруулалтын гэрээнд гарын үсэг зурна гэх мэтчилэн төлөвлөж маш хийсвэрээр их хэмжээний орлогыг төлөвлөдөг байсан. Үүнээсээ шалтгаалаад орлогын тасалдлууд бий болдог. Хэтэрхий эдийн засгийг өөдрөгөөр төсөөлж, татварын орлогыг хэтэрхий ийм, ийм төслүүдийг хэрэгжүүлнэ, ийм, ийм үйл ажиллагааг явуулна гэсэн байдлаар төсөөлснөөсөө шалтгаалж төсвийн орлогын төлөвлөгөө их хэмжээгээр тасалдаж байсан. Энэ тасалдаж байсан нь.


Б.Болор: -Хүрэлбаатар гишүүн тодруулъя.


Ч.Хүрэлбаатар: -2015, 2016 онуудад, ялангуяа 2016 онд төсвийн хүрээний мэдэгдэл яригдаж байгаа энэ үед, дээр нь орлого 500 тэрбумаар бууж гарах юм байна, цаашдаа эдийн засгийн өсөлт нэлээн буурсан ийм байх учраас энэ зардлаа төвлөрүүлэх тухай арга хэмжээг та нар ер нь бодож байна уу? Энд, тэнд илүү, дутуу зардлууд байгаа шүү дээ. Тийм учраас үүнийгээ төвлөрүүлэх талаар 2016, 2017, 2018 оныхоо төсвийн хүрээний мэдэгдэл, төсөөлөл дээр та бүгд тооцсон уу? Гол, гол томоохон төлбөрүүд 2016, 2017 онуудад бүгд хийгдэнэ шүү дээ. Бид нар энэ санхүүгийн сахилга батыг нэлээн сайн барихгүй бол өөр гарц байхгүй шүү дээ. Тэгэхээр зардлаа төвлөрүүлэх үү гэдэг асуулт дутуу хариулагдчихлаа.


Б.Болор:  -Эрдэнэбат сайд.


Ж.Эрдэнэбат: -Би асуултаа нэг мөсөн гүйцээгээд хариулчихъя. Хоёр томоохон төслийн хувьд бас хэрэгжиж, эндээс ийм хэмжээний өгөөж, ийм хэмжээний орлого орно гэсэн тооцооллыг энэ удаагийн төсвийн хүрээний мэдэгдэл хийгээгүй байж байгаа. Зардлын хувьд тодорхой хэмжээнд зардал бууруулах чиглэлээр, энэ дээр орон тооны, нийгмийн хамгааллын, хөрөнгө оруулалтын, дээр нь орон нутагт ч гэсэн холбогдож байгаа зардлууд бий. Үүнийг хуульд өөрчлөлт оруулах чиглэлээр бас татаж төвлөрүүлэх ийм үйл ажиллагаанууд хийгдэхээр энэ хуулийн төсөлд тусгасан байгаа.


Б.Болор: -Сономпил гишүүн.


М.Сономпил: -2016 оны төсвийн хүрээний мэдэгдэл хэлэлцэж байна. Жил болгон ирэх жилийнхээ төсвийн хүрээний мэдэгдлээ Засгийн газраас өргөн бариад хэлэлцдэг л дээ. Өнөө жилийн хувьд маш онцлог байх аа. Ер нь Засгийн газар, Сангийн яам онцлог анхаарах ёстой. Тэгээд 2017 оны дунд хугацааны хөтөлбөр гээд. Миний инээд их л хүрч байна. Эдийн засгийн хувьд хүндрэлтэй байна, ийм хүнд нөхцөлд явж байхад энэ дээрээ бодитой л хандмаар байх юм.


Улаан сайд бас нэг тооцоо гаргаж ирээд байгаа, Хүрэлбаатар гишүүн маань бас эдийн засгийн байдал, Монголбанкны валютын нөөц Сангийн яаманд байгаа байдлыг хэлээд л байгаа юм. Би бол шүүмжлэхээсээ илүү асуудлыг шударга гаргаж тавьж байгаа юм. Үүнийгээ ярих цаг нь болчихсон. Үүнийгээ яриагүй байж Олон улсын валютын сан бас нэг ондоо дүн гаргаад байгаа шүү  дээ. Би тоог нь яримааргүй байна.


Ялангуяа эдийн засаг ийм эмзэг үед валютын ханш хөөрөгддөг, эдийн засаг хүнд болчих учраас улс төржүүлж орилж хашгирах шаардлага байхгүй ээ. Бид нар хаалттай хуралдаад тоогоо нэгтгэж авах шаардлага бий болчихсон, Эрдэнэбат сайд аа, Төсвийн байнгын хорооны дарга аа. Төсвийн тоогоо нэгтгэж аваагүй цагт бид нар үүнийг хэлэлцэх их хэцүү.


Хүрэлбаатар гишүүний яриад байгаа үнэн шүү. Энэ дээрээ анхаарал тавьж болгоомжтой хандаасай, алдаа дутагдлаа засаасай гэсэн үүднээс ярьж байгаа болохоос биш, зөвхөн улс төржсөн байдлаар хандаад хариултыг нь өгөөд яваад байх юм. Хүнд байгаа шүү гэдгийг хэлмээр байна. Хүнд байгаа жишээг би нэг зүйл хэлье. Өчигдрөөс эхлээд эрүүл мэндийн салбарт эмийн мөнгө байхгүй болсон. Төсвийн тодотголоо хийх юм биш үү? Ярих цаг болчихсон шүү дээ. Маргаашаас эхлээд та бүхэн хараарай. Эмнэлгийн байгууллагууд мөнгөгүй болчихсон гээд иймэрхүү асуудлууд яригдах гэж байхад чинь төсвийн тодотгол гээд гоё, гоё юм оруулж ирээд байх юм. Би өмнө нь анхааруулж хэлээд байгаа юм. Зөвлөж биш, бас улс төржиж яриагүй. Төсвийн тодотголыг Төсвийн байнгын хорооны дарга аа, үүнийг түрүүлж ярихгүй бол асуудал их хүндэрсэн. Би нэг жишээ л ярьчихлаа. 


Дараагийн дугаарт, Эрдэнэбат сайдад асуулга тавьсан. Өнөөдрийн байдлаар Сангийн яам зөвхөн дөнгөн данган цалингаа тавьж байгаа, хөрөнгө оруулалтын мөнгийг гаргахгүй байгаа. Хүндэрнэ гэдгийг мэдээд би ажлын хэсэгт нь байсан, Их Хурлын ажлын хэсэг Ганхуяг гишүүнээр ахлуулсан, Чойжилсүрэн гишүүн ч байсан, Сангийн яам хүндрэлтэй байгаа юм чинь Хөгжлийн банкнаас хөрөнгө оруулалтаар хийгдэж байгаа, 2014, 2015 онд хийгдсэн ажлын үлдэгдлийн 720 тэрбум төгрөгийг Хөгжлийн банкин дээр тавиад өгсөн. Өнөөдрийн байдлаар харахад 720 тэрбумаас 20 тэрбум төгрөг гарсан юм уу, үгүй юм уу, байхгүй. Энд ихэнх нь ажлаа хийгдсэн компаниуд байгаа, хийгдээгүй компаниуд байгаа, хийж байгаа компаниуд. Ингээд хямрал руу нь аваачаад байна. Үүнээс болж нэгдүгээрт, банкны салбарууддаа их хүнд цохилт очиж байгаа, хувийн хэвшлийн байгууллагууд их хүнд байдалд орчихсон. Хувийнх гэхгүй, улсын байгууллагууд ч гэсэн хүнд байна. Ингээд хүнд байдалд орсон, энэ дээр хариулт өгөөч ээ гэсэн чинь шалгаж байна, нягталж байна гэсэн сонин, сонин юм ирүүлсэн.


Үүнийг чинь дагаад юу болдог вэ гэхээр 2000 оны эхэнд төсөвт байгууллагууд, ялангуяа би нэр дурдаад хэлэхэд Эрдэнэтээс мөнгө салгахад 5 хувийг нь өгнө, 10 хувийг нь өгнө гээд ченжүүд бий болчихсон байсан юм. Өнөөдөр яг ийм байдал бий болчихсон. 5 хувийг нь өгвөл би Хөгжлийн банкнаас мөнгө гаргана гэсэн ийм хүмүүс явж байна. Яагаад ийм заваан юм руу оруулж байна вэ? Ингээд гарчихсан баримтыг би цуглуулж байгаа, яг гардаж барьж авъя гэж бодож байгаа. Энэ болгоомжлох үүднээс Эрдэнэбат сайдад би асуулга явуулсан. Энэ байдлыг дорвитой шийдээч ээ, энэ асуудалд анхаарал тавиач ээ гээд. Би шалгаж байж мөнгийг нь өгнө гэсэн утгатай юм ярьсан байна билээ. Яахав, шалгадаг л юм байгаа биз. Өнөөдөр 5 дугаар сарын 20 гэхэд мөнгө гараагүй шүү. Үүнийг нэг талаас би юу гэж харж байна вэ гэхээр зориуд хямруулж байна. Нөгөө талаас үнэхээр Хүрэлбаатар гишүүний хэлдгээр мөнгө байхгүй болчихсон юм байна. Иймэрхүү асуудал дээр тодорхой хариулт өг өө. 


Өнөөдөр төсвийн хүрээний мэдэгдлээ цаг хугацаанд нь хийх ёстой. Хуультай юм чинь хэлэлцээд л явах нь зөв байх. Болор дарга аа, төсвийн тодотголоо намар хийх юм бол утгаа алдана шүү. Бид нар намар л тодотгол хийгддэг шүү дээ. Тэгэхээр эдийн засгийн байдал хүндрэлтэй учраас хавар хэлэлцэж энэ асуудлыг шийдэх нь зөв байна гэсэн саналыг хэлж байна. Энэ асуудлыг хэлэлцэх юм уу гэж Эрдэнэбат сайдаас.


Б.Болор: -Төсвийн тодотгол урдахгүй орж ирнэ гэж ойлгож байгаа.  


-Эрдэнэбат сайд хариулъя.


Ж.Эрдэнэбат: -Өнөөдөр Сангийн яамны зүгээс төсвийн тодотголоо хийе гэдэг саналыг Засгийн газартаа оруулчихсан байгаа. Хэрвээ төсвийн тодотгол хийгээгүй тохиолдолд зардлыг  Засгийн газрын хязгаарлалтын тогтоол гаргая гэсэн ийм хоёр вариантаар санал оруулчихсан байгаа. Хэрвээ төсвийн тодотгол хийхгүй бол өмнөх онд төсвийн тодотгол хийхийн тулд бид нар үнэхээр 2014 оны төсвийн тодотголыг бодит бус нөхцөл байдал, бодит бус тодотгол хийлээ гэж шүүмжилж байсан. Нэгэнт гарчихсан зардлыг бид яаж тодотгох юм бэ? Тодотгох арга байхгүй байсан байхгүй юу. Тийм учраас бодит бус гээд байгаа юмыг чинь хийсэн юм.


Одоо бол бид нар бодитой болгохын тулд, хэрвээ тодотгол хийгээгүй тохиолдолд Засгийн газрын хязгаарлалтын тогтоолыг гаргаж явж байж бид нар дараагийн намар тодотгол хийх ёстой. Нэг бол хавар тодотголоо хийх ёстой. Энэ шийдлийг Засгийн газар дээр гаргаад, тодотголын хуулийн төслийг өргөн барина гэж ингэж бодож байгаа.


Хөгжлийн банкнаас үнэхээр санхүүжилт хийхгүй байгаа, улсын төсвөөс ч хийхгүй байгаа. Улсын төсөв мөнгөгүйдээ хийхгүй байгаа юм. Мөнгө байхгүй. Хөгжлийн банк өөрөө мөнгөтэй ч гэсэн тухайн үедээ гарсан зардлыг өнөөдөр бид нар тодорхой хэмжээнд хянаж үзэж, хариуцлагын асуудал дээр ярьж байж санхүүжилт хийх ёстой гэж үзэж байгаа учраас нэг ч төгрөгийн санхүүжилт гаргахгүй байгаа. Таны хэлээд байгаа тэр 5 хувийг авах байсан бол өнөөдөр нэг, нэгээрээ цувраад 5 хувиа өгсөн санхүүжилтээ аваад явж байх байх л даа. Аваагүй, авахгүй байгаа учраас, авдаггүй учраас тэр чинь өнөөдөр санхүүжилт нь нэг нь ч гарахгүй байгаа юм. Тэгэхээр өнөөдөр Улсын Их Хурлаас ажлын хэсэг байгуулагдсан, Хөгжлийн банкин дээр ажиллаж байгаа. Энэ ажлын хэсгийн дүгнэлт нэгдүгээрт гарах ёстой. Хоёрдугаарт, бас Сангийн яамны зүгээс мэдээж Хөгжлийн банкин дээр хэрэгжүүлж байгаа үйл ажиллагаанууд дээр дүгнэлт хийж байж, тухайн салбарын яам нь Хөгжлийн банкнаас санхүүжүүлэх хөрөнгө оруулалтын ажил дээр гүйцэтгэл дээр нь хяналт тавьж байж бид нар мөнгийг нь гаргана гэж ингэж бодож байгаа юм.


Тийм учраас энэ хоёр хяналт шалгалтын дүн нэгтгээд гараад ирэхээр нэг, нэгээр нь санхүүжилтийг гаргахгүй, Сономпил гишүүн ээ. Шууд гарах ёстой тав, арван аж ахуйн нэгжээр нь зөрчилгүй л байвал, мөнгө нь бэлэн байгаа учраас нэг мөсөн гаргачихъя гэж бодож байгаа юм. Тиймээс энэ дээр хувь авна гэж худлаа яриад явж байгаа хүмүүсийн үгэнд та хэд маань битгий итгэ ээ, битгий итгэ. Санхүүжилт гаргахаар бол төсвөөс ч гэсэн нэг мөсөн гарна, Хөгжлийн банкнаас ч гэсэн нэг мөсөн гарна. Тэгээд гарахдаа нэг, нэг аж ахуйн нэгжээрээ биш, арав, хорин аж ахуйн нэгжээрээ нэг мөсөн гарна гэж ингэж ойлгоорой.
Эхний ээлжид энэ дүгнэлт ямар ч гэсэн. Энэ асуудал бас Их Хурал дээр яригдаад байгаа шүү дээ. Хөгжлийн банкны ажлын хэсэг орчихсон.


Хөгжлийн банк бол өөр дээрээ байгаа хөрөнгийнхөө тодорхой хувийг арилжааны банкнууд дээр байршуулчихсан зүйл бий. Гэхдээ хөрөнгө гаргах тохиолдолд үүнийг бид нар татаад 100 хувь өгөх бололцоо байгаа гэж Хөгжлийн банкны удирдлагууд хэлж байгаа юм.


Б.Болор: -Ядаж хийгдээд дуусчихсан ажлуудыг нь өгч баймаар юм.


Ж.Эрдэнэбат: -Хийгдээд дуусчихсан асуудлууд дээрээ бид, гэхдээ яг энэ улирлын хувьд барилгын ажлын сезон эхэлж  байна л даа. Тийм учраас бид нар энэ 5 сардаа багтаагаад, ирэх 7 хоногтоо багтаагаад энэ асуудлуудыг шийдэх ёстой ийм чиглэл бариад явж байгаа. Их Хурлын хувьд ч гэсэн бас энэ асуудлаа хурдан шийдээд дүгнэлт гаргачих хэрэгтэй байгаа юм.


Гэхдээ Хөгжлийн банкны хувьд, өнөөдөр Сангийн яамны эрхлэх асуудлын хүрээнд Хөгжлийн банкны үйл ажиллагаа байхгүй байгаа шүү дээ. Засгийн газрын тогтоолоор зарцуулалт дээр нь хяналт тавьж гарга гэдэг ийм шийдвэр гарчихсан байгаа юм.


Б.Болор: -Улаан гишүүн.


Ч.Улаан: -Төсвийн мэдэгдлийг бид нар үндсэн чиглэлтэй нягт уялдаатай хэлэлцэж батлах ёстой юм. Тэр ч битгий хэл ер нь эхлээд эдийн засаг, нийгмийн бодлогоо их тодорхой болгох ёстой юм.


Өнөөдөр манай Байнгын хороо бол Эдийн засгийн байнгын хороонд саналаа өгнө гээд л тогтчихлоо. Яг ямар санал өгөх гэж байгаа нь бас яригдсангүй. Тэгэхээр үндсэн чиглэлтэйгээ нягт уялдуулахын тулд эхлээд үндсэн чиглэлээ хэлэлцэж тогтох ёстой юм гэж бодож байна. Мэдээж хэрэг, үндсэн чиглэлийг боловсруулж хэлэлцэж тогтоход төсвийн хүрээний мэдэгдлээс суурь болох гол үзүүлэлт бий л дээ. Тэр үзүүлэлтүүдээ бид өнөөдөр эндээ яриад, Эдийн засгийн байнгын хороонд дүгнэлттэйгээ хамт өгөөд, тэр үндсэн дээр үндсэн чиглэлээ эхэлж цэгцэлж авах ёстой юм гэсэн ийм санал байна.


Ингэхийн тулд нэг шалихгүй мөртлөө дэмий яриа яваад байгаа. Үүнийг нэг мухарлачхаарай. Монголбанк үндсэн чиглэл боловсруулахад оролцоогүй, Монголбанкыг оролцуулаагүй гэсэн яриа чуулган дээр яригдсан шүү дээ. Хэрвээ Засгийн газар үндсэн чиглэлийг боловсруулж хэлэлцэхдээ Монголбанкыг оролцуулаагүй бол тийм байж таарахгүй. Үүнийг Монголбанкыг оролцуулж байж төрийн мөнгөний бодлого, үндсэн чиглэл, төсвийн хүрээний мэдэгдэл гарах ёстой. Үүнийг нэг анхаараад, ингээд үндсэн чиглэлээ энэ 7 хоногт нухацтай хэлэлцэх дээр төвлөрвөл яасан юм бэ?


Үндсэн чиглэлийг боловсруулахад бидний суурь болгож өгөх хоёр, гуравхан тоон үзүүлэлт байгаа. Төсвийн алдагдал маань тэгээд үнэхээр буух юм уу? Энэ онд 7, 8 хувь хүрэх гээд байна шүү дээ. Түүнийг ирэх онд 4 хувиар тооцохоор чинь энэ чинь бодитой болох уу? Энэ дээр бид нар тооцож байгаад нэг чиглэл өгмөөр байгаа юм. Энэ онд төсвийн чинь алдагдал 7, 8 хувиас буухгүй байдалтай болчихлоо шүү дээ. 6 сар гарангуут ер нь Төрийн банк санхүүжилт хийж гүйлгээ хийх боломжгүй болох гэж байна шүү дээ. 6 сар дөнгөж гарангуут. Тэгэхээр үүний наана бид нар төсвийн тодотголоо маш яаралтай хэлэлцэж, зардлаа танах асуудлыг л ярих гээд байгаа шүү дээ. Одоо төсвийн тодотгол хийдэг чинь гол нь зардлаа л танах гээд байгаа шүү дээ. Түүнээс биш, нэмээд хуваагаад өгчих орлого, хөрөнгө оруулалт байхгүй. Тийм биз дээ?


Тийм учраас төсвийн тодотголоо түргэхэн хийгээд, энэ хямралаас бид нар өөрөө ямар ачаагаа үүрч гарах юм бэ гэдгээ тодорхой болгох хэрэгтэй байгаа юм. Энэ хоёр үзүүлэлтийг бид нар Эдийн засгийн байнгын хороондоо их бодитой өгөх хэрэгтэй байгаа юм. Тэгээд цаана нь Эдийн засгийн байнгын хороо мэргэжлийн хороо юм бол үйлдвэрлэл өсөх боломжоо үзээд тэндээс бий болох нэмэгдэл боломжоо дайчлаад, эдийн засаг маань ямар байх юм бэ гэдэг дүр зургаа гаргачихвал түүнд нь тааруулаад бид нар эргээд төсвийнхөө тооцоог хийгээд хуваарилалтаа хийчихэд түвэгтэй биш ээ.
Энэ асуудал дээр анхаарах хэрэгтэй байна.


Дараагийн нэг асуудал бол, би зориуд энд цохон тэмдэглэе гэж бодож байна. Ер нь Монгол Улс Олон улсын валютын сантайгаа хамтарч эдийн засгийнхаа бодлогоо тодорхойлж явах хэрэгтэй байгаа юм. 2010-аад оноос өмнө Баярын Засгийн газрын төгсгөлд, Батболдын Засгийн газрын эхэн дээр Валютын сантай хөтөлбөр хэрэгжээд дууссан. Түүнээс хойш таван жил бид, ер нь монголчууд хөтөлбөргүйгээр биеэ дааж дураараа дургиж өдий болсон шүү дээ. Энэ хугацаанд л эдийн засгаа хэвтүүлж авсан. Тэгээд түүнийгээ босгож чадахгүй л үйлээ үзэж яваа. Цаашдаа бид.


Б.Болор: -Асуулт асуув уу, санал уу?


Гишүүд асуулт асууж дууслаа.


Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөлтэй холбогдуулж зөвхөн энэ хэсэгт нь холбогдуулж үг хэлэх гишүүд нэрээ өгье.


-Ганхуяг гишүүнээр тасаллаа.


Хүрэлбаатар гишүүн.


Ч.Хүрэлбаатар: -2016 оны төсвийн хүрээний мэдэгдэл, 2017-2018 оны төсвийн төсөөллийг хэлэлцэхийг дэмжиж байгаа юм. Үүнийг яагаад дэмжээд байгаа юм бэ гэхээр би эдийн засгийнхаа нөхцөл байдлыг бодитойгоор мэдэх ийм бололцоог Монгол Улсын төсөв, санхүү, өрийн байдлын бодит байдлыг бодитойгоор нь мэдэх ийм боломжийг бүрдүүлж өгч байна гэж үзэж байгаа юм.


Түрүүн Сономпил гишүүн яг тодорхой зүйлүүд хэлж байна шүү дээ. Ер нь улс орны төсөв, санхүүгийн байдал маш хүнд байгаа. Өнгөрсөн хугацаанд дандаа гоё, гоё тайлбар хэлээд валютын ханш хөдлөхөөр хэдэн ченжүүд валютын ханш хөдөлгөчихлөө, ер нь ажлын хэсэг гаргаад ажиллаж, ченж хийгээд валютын ханшийг хөдөлгөж Ардын намынхны талд үйлчлээд байгаа хүмүүсийг олж та бүгдэд мэдэгдэнэ гээд л Ерөнхий сайд нь телевизээр яриад л байсан. Уг нь онигооны юм их болсон шүү дээ.


Эдийн засгийнхаа бодит байдлыг мэдэхгүйгээр цөөн хэдэн хүний үгэнд орж төрийн бодлогыг явуулахын гайг тухайн үед харуулсан. Тэгэхээр энэ удаагийн хэлэлцүүлгийг би эдийн засгийнхаа бодит байдлыг Их Хурлын гишүүд минь зөв мэдэж, ард иргэдэд бас бодит байдлыг үнэнийг нь хэлж, тэгээд үнэнээ мэдчихсэн юм чинь зөв бодлого тодорхойлоход харьцангуй амархан шүү  дээ. Бие биеэ хуурсан мэдээлэл өгдөг, бие биедээ худлаа ярьсаар байгаад л эцэстээ бид эдийн засгийг ингэж унагасан.


Харин өнөөдөр би юунд нь олзуурхаж байна вэ гэвэл, бодит байдлуудыг яг бодитойгоор энд ярих боломж бүрдэж байгаад үнэхээр баярлаж байна. Одоо бид энэ алдаануудаа засах ёстой. Ямар алдаанаас засах ёстой вэ гэхээр, 2016 оны төсвийн хүрээний мэдэгдэл, 2017, 2018 оны төсвийн төсөөллүүд чинь бас тийм зөв биш байна. Яагаад вэ гэхээр, үүний чинь суурь 2015 оны төсөв. Тэгэхээр Сангийн сайд сая хэлж байна шүү дээ. Төсвийн орлогоо бид нар 500 тэрбумаар илүү тооцчихсон байгаа. Тэр битгий хэл, Сангийн яам эдийн засгийн өсөлтийг өндрөөр авчихсан байна. Үүнийг буулгавал тоо нь доошоо бодитойгоор буух боломжтой гэж хэлж байна.


Эдийн засгийн өсөлтөө эрүүлээр, зөвөөр авч тооцоод, эдийн засгийн хямралтай үед баталчихсан байгаа энэ эдийн засгийн өсөлтийн хэмжээнд гарахгүй шүү дээ. Мөрөөдөөд ч гарахгүй. 2014 оны эдийн засгийн өсөлтийг засаж гаргадаг шиг гаргаж магадгүй, засаж магадгүй. Яг бодитоор энэ гарахгүй. Тэгэхээр, энэ төсвийн хүрээний мэдэгдэл, төсвийн төсөөллийн үндэс суурь болсон 2015 оныхоо төсөв, эдийн засгийн төлөв байдлыг бид нар буруу баталчхаад, яг түүн дээрээ үндэслэсэн баримт бичгийг бид одоо хэлэлцээд сууж байна шүү дээ. Энэ чинь дахиад л бас цаг хугацаа алдах юм биш үү? Нэгэнт үүнийг баталж гаргах юм чинь одоо төсвийн тодотголоо ч хийчихье,  тэгээд засчихъя. Дараа нь өрийн удирдлагын стратегийг баталчихъя. Дараа нь, төсвийн хүрээний мэдэгдлээ, түүний өмнө бас Улаан гишүүний хэлдэг 2016 онд нийгэм, эдийн засгийг 2016 онд хөгжүүлэх үндсэн чиглэлээ баталчхаад, тэгээд төсвийн хүрээний мэдэгдэл рүү орвол яасан юм бэ? Эсвэл, төсвийн тодотголыг хийгээд өрийн. 


Б.Болор: -Сумъяабазар гишүүн.


Д.Сумъяабазар: -Би гишүүдтэй санал нэг байна. Ялангуяа төсвийн хүрээний мэдэгдлийг хэлэлцэх гэж байгааг дэмжиж байна. Нөхцөл байдлыг ер нь шинэчлэлийн Засгийн газраас хойш л хэлээд яриад яваад байсан. Тоо баримтуудыг үнэн зөвөөр гаргах, бодит байдлыг үнэн зөвөөр хэлээч гэж их л шаардсан. Харин энэ цаг үед өнөөдөр бодит нөхцөл байдлыг авчирч, бид энэ тоогоо ярилцах гэж байгаа нь зөв зүйтэй ийм алхам болж байна гэж би бодож байна.


Их л хүнд нөхцөл байдал дунд ялангуяа 2016 оны төсвийн хүрээний мэдэгдэл, 2017-2018 оны төсвийн төсөөллийн явцыг бид нар хэлэлцэх гээд сууж байна. Хүнд нөхцөлд эдийн засаг цаашдаа явах нь гэдэг нь хаана, хаанаа дэндүү ойлгомжтой болчихсон, ялангуяа Засгийн газар болон Засгийн газрын баталгаатай зээллэгийн их хэмжээний төлбөр төлөгдөх, мөн хувийн хэвшил, Төв банкны их хэмжээний гадаад өр дуусаж байгаа энэ цаг үе давхацсан. Энэ хүнд нөхцөлд бид нар ямар оновчтой, зөв хувилбараар гарах вэ гэдэг бол энэ Их Хурлын гишүүд, нам, намын бүлгүүдийн ярих ёстой асуудлын нэг гэж дотроо бодож байгаа юм. 
Хүрлээ гишүүний ярьдгаар ер нь бид нар бодит нөхцөл байдал, тоогоо өнөөдөр хэлэлцэж, ярилцаж яг бодит үнэнийг ярихгүйгээр өнгөрсөн хоёр, гурван жилийн хугацаанд дандаа агаарын, сансрын тоо ярьж явсны ийм харалган бодлого, үрэлгэн занг бид одоо яг энэ цаг үед амсаж байна.


Үүний тулд, мэдээж, Засгийн газрын зүгээс эдийн засгийн хямралаас гарах тодорхой цөөхөн тооны амжилттай хэрэгжүүлэх ийм бодлогыг гаргаж шийдвэртэй алхмуудыг хийгээсэй гэж хүсэж байгаа. Шийдлийн Засгийн газар бас хүнд цаг үед өнөөдөр үйл ажиллагаагаа явуулж байгаа. Өнөөдөр бодит нөхцөл байдлыг энэ цаг үед ирчихсэн юм шиг зарим хүмүүс бас бодож байж магадгүй. Бид нар өнгөрсөн 2012 оноос хойш явж ирсэн бодит нөхцөл байдлыг одоогийнхоо нөхцөл байдалтай уялдуулж ярьж хэлэлцэж, энэ хүндрэлээс хэрхэн, ямар үе шаттайгаар гарах вэ гэдгээ ярилцах нь оновчтой болох байх гэж би бодож байгаа.


Мэдээж, зээлжих зэрэглэлээ сайжруулах, хөрөнгө оруулагчдын итгэл, сонирхлыг татах ийм цочир арга хэмжээнүүдийг авч хэрэгжүүлэх шаардлагатай гэж би бодож байгаа. Төрөөс баримтлах мөнгөний бодлогын зорилтот үр дүнг хэрэгжүүлэх зорилгоор шаардлагатай арга хэмжээнүүдийг Сангийн яамны зүгээс бас авч хэрэгжүүлэх ийм цаг үе ирчихсэн байна.


Үүнтэй уялдаад мөнгөний болон төсвийн тэлсэн бодлогыг угаасаа Сангийн яамны зүгээс барихгүй байгаа. Инфляцыг, ялангуяа валютын ханшийг тодорхой төвшинд хадгалах нь бидний хувьд эн тэргүүний зорилт гэж бодож байна. Энэ төсвийн хүрээний мэдэгдэл болон бусад асуудлыг хэлэлцэх дээр бүрэн дэмжиж байна.


Б.Болор: -Чойжилсүрэн гишүүн.


Б.Чойжилсүрэн: -Олон санаа давхацсан учраас товчхон ярья. Одоо манай Сангийн яамныхан төсвийн орлого 6,6 их наядыг энэ жил төвлөрүүлэх ёстой 500 орчмоор л дутах юм гээд, 6 гаруй их наяд төгрөг цуглуулчих юм шиг яриад байна л даа. Энэ арай дэндүү өөдрөг төсөл болоод, энэ чинь бас оны төгсгөл гэхэд нөгөө 6 их наядаа цуглуулж чадахгүй нөхцөл байдал уруу явах байх даа. Ямар судалгаа хийж явсан юм бэ? 5,5 их наядаас дээшээ гарах болов уу гэсэн шинжээчдийн ийм тоо байдаг. Манай Сангийн яам бид нарт 6,1 их наядыг цуглуулчихна гэж яриад байгаа юм. Энэ дээрээ жаахан тооцоо, судалгаатай хандвал яасан юм бэ? Энэ төсвийн тодотголыг хурдтай хийгээд, ямар ажлыг нь хийх, юуг нь санхүүжүүлж чадахгүй байгаагаа энэ бизнес эрхлэгчид, Монголын нийгэмд шулуухан хэлчихгүй бол хийх гээд ч байгаа юм шиг, хийхгүй ч юм шиг яаж байгаа нь мэдэгдэхгүй өдөр аргацаасан тайлбараар удаан явахгүй юм шиг байна даа.


Одоо энэ бүтээн байгуулалтын сезон чинь өнөөдөр 5 дугаар сарын 12. Ер нь наадмаас хойш монголчуудын бүтээн байгуулалтын эрч суларчихдаг юм шүү дээ. Бас цаг агаар нь нөлөөлдөг байх. Ингээд нэг бүтэн сезон дуусна. Гоё юм яриад ямар ч үр дүн гарахгүй юм гээд байгаад байх нь ийм шийдвэргүй, мунгинуу байдлаар бид нар засаглаж бүтэхгүй байх аа. Энэ дээр Төсвийн байнгын хороо дүгнэлт гаргах хэрэгтэй, Болор дарга аа.


Б.Болор: -Ганхуяг гишүүн.


Д.Ганхуяг: -2016 оны үндсэн чиглэл, 2015, 2016, 2017, 218 оны төсвийн хүрээний мэдэгдэлд мэдээж 2015 оны төсөв, үндсэн чиглэлийн гүйцэтгэлийн явц бас их чухал нөлөөтэй, суурь юм болно л доо. Үүнийгээ бүгдээрээ ойлгож ярьж байх шиг байна. Энэ хуулийн төсөл бол бүгд л, угаасаа жил бүр өргөн баригдаад ярилцагддаг хуультай. Тэр хуулийнхаа дагуу өргөн барилаа гэж ингэж ойлгож байгаа.


2015 оны төсвийн орлого дээр 2016-2018 онд өмч хувьчлал явуулах гээд, түүнээс орох орлогыг 129 ч билүү, 169 ч билүү тэрбум төгрөгөөр төлөвлөсөн. Нөгөө шийдвэр нь Улсын Их Хурал дээр гардаггүй, гацчихсан байгаа л даа. Түүнийг нь хурдан гаргуулаад, тэр хувьчлалынх нь орлогыг оруулахгүй бол Улсын Их Хурлаас хамаарч байгаа юм их байдаг. Тэгсэн мөртлөө Засгийн газраа шаардаад байдаг иймэрхүү юм руу орчхож магадгүй юм. Энэ дээр бас Улсын Их Хурлын холбогдох Байнгын хороод анхаарах шаардлагатай байна. Төсвийн байнгын хороо юм болов уу, Эдийн засгийн байнгын хороо юм болов уу? Энэ дээр бас анхаараач ээ.


Дараа нь, одоо төсвөөс хийх хөрөнгө оруулалтын ажил хурдан эхлэхгүй бол бас л цаг хугацаа хоцордог. Манайх чинь дулааны улирал нь дорхноо дуусчихдаг. Ажил нь явахгүй болохоор бас хэрэглээгээ дэмждэггүй ийм нэг асуудал байгаа. Тийм учраас улсын төсвөөс болон Хөгжлийн банкнаас санхүүжүүлдэг хөрөнгө оруулалтын арга хэмжээг явуулах дээр нэлээн шахаж ажиллахгүй бол ер нь хоцорчих, үр дүн багатай үлдэх ийм чиглэл харагдаад байна.


Шалгадаг юмаа шалгадаг юм байгаа биз. Ер нь хууль сахиулах байгууллага, санхүүгийн асуудал эрхэлсэн төрийн захиргааны төв байгууллага, ТУЗ, хяналтын зөвлөл гээд байгаа байх. Шалгаж байгаа гэдэг шалтгаанаар хойшлуулах нь өөрөө асуудал. Өөрөөр хэлбэл, Хөгжлийн банкинд Улсын Их Хурлын ажлын хэсгийн шалгалт орсны дараа санхүүжилтийг хийнэ гэсэн ийм хууль байхгүй. Тийм учраас ажлаа явуулах, шалгах юм нь баримттайгаа байж байгаа бол шалгадаг л юм байгаа биз гэж хэлэх байна.


Өөрөөр хэлбэл, Улсын Их Хурлын ажлын хэсгийг хүлээгээд санхүүжилтээ хийхгүй байна гэдэг бол иргэд, аж ахуйн нэгжийг л хохироож байгаа юм. Тэр баримт нь байгаа юм чинь шалгаад гаргаад ирнэ биз. Хугацаа алдчих вий гэдэг дээр бас Төсвийн байнгын хороо бодож үзэх ийм шаардлагатай байна.


Ер нь 2010, 2011, 2012 онд нүүрс өссөн, төмрийн хүдэр өссөн, Оюутолгойн хөрөнгө оруулалт орж ирсэн. Энэ үед төсвийн орлого сайн байсан. Ер нь зарлагаа орлогынхоо өсөлтөөс их хэмжээгээр тэлсэн шүү дээ. Энэ асуудал чинь өөрөөр хэлбэл, өнөөдрийн эдийн засгийн мөчлөг бол угаасаа явагддаг. Үүнийгээ төлөвлөөгүй ирсэн, бүр илүү гараад бэлнээр хүртэл тараасан. Ерөнхийдөө хөрөнгө оруулалт хангалттай орж байна гээд хөрөнгө оруулалтын эрх зүйн орчноо сонгуулийн үеэр баахан бусниулж хаясан энэ асуудалтай л холбоотой шүү дээ. Нэг, хоёр жилийн хугацаанд бүх юм буруу.


Б.Болор: -Гишүүд үг хэлж дууслаа.


Хоёр дахь асуудал руу нь шууд оръё. Түрүүн салгая гэсэн.


Засгийн газрын 2016-2018 оны өрийн удирдлагын стратегийн баримт бичиг батлах тухай Улсын Их Хурлын тогтоолын төсөл.

Уг асуудалтай холбоотойгоор асуулт асуух гишүүд нэрсээ өгье.

-Хүрэлбаатар гишүүнээр тасаллаа.

Хүрэлбаатар гишүүн.

Ч.Хүрэлбаатар: -Бидэнд тарааж өгсөн материал дээр Монгол Улсын нийт гадаад өрийг нэлээн тодорхой биччихсэн байна. Монгол Улсын нийт гадаад өрийн үлдэгдэл бол 2014 оны байдлаар 20,7 тэрбум ам.долларт хүрсэн байна. ДНБ-ий хэмжээ нь манайх чинь энэ ондоо 20 их наяд төгрөг гаргахаар байгаа шүү дээ. Үүнээс 4 тэрбум ам.доллар нь Засгийн газрын гадаад өр, Төв банкны гадаад өр 1,6 тэрбум ам.доллар. Бусад салбаруудын өр 2,2 тэрбум ам.доллар. Төв банкнаас бусад хадгаламжийн байгууламжийн өр 1,6 тэрбум ам.доллар. Энд арилжааны банк зэргээ хэлж байх шиг байна. Компани хоорондын зээллэг 10,6 тэрбум ам.долларт хүрсэн. Энэ бүгдийг нь нэмээд үзэхээр үндсэндээ Монгол Улсын нийт гадаад өр 20,7 тэрбум ам.долларт хүрсэн.

Валютын нөөцөд Хятадаас авсан свопыг оруулж эерэг гаргаж яриад байгаа юм. БНХАУ-аас авсан Монголбанкин дээр барьж байгаа гадаад валютын свопыг Монгол Улсын мөнгө биш, гаднын зээлийн мөнгө гэж үзвэл Монгол Улсын цэвэр валютын нөөц бол хасах 1,5 тэрбум ам.доллар. Монгол Улсын нийт өрийнх нь хэмжээ 20,7 тэрбум ам.доллар. Энд би худлаа тоо ярьж яах юм бэ? Ийм нөхцөл байдалд бид өрийн стратегийг ярьж байна шүү дээ. Тэгэхээр 2013, 2014 гэсэн хоёр онуудад төлбөрийн тэнцэл, доллар орж ирдэг, гардаг. Орж ирсэн долларын хэмжээ гарч байгаа долларын хэмжээний тэнцлийг харуулдаг төлбөрийн тэнцэл чинь хоёр жил дараалаад 1,4 тэрбум ам.долларын алдагдалтай гарчихсан. Одоо бид нар бодит байдлыг өнөөдөр харах ёстой. Яагаад долларын ханш чангараад монгол төгрөгийн ханш унаад байгааг эндээс л гаргаж ярьж байгаа юм. 1 доллар 1343 төгрөг байсан доллар өнөөдөр 2000 төгрөг рүүгээ явлаа шүү дээ.

Ардын намын талд ажиллаад хэдэн ченж гарч валютын ханшийг хөөргөдөөд тэр дээр нь Засгийн газар Ерөнхий сайд өөрөө ажлын хэсэг гаргаж шалгаад байсан. Бодит байдал нь энэ шүү дээ. Монгол Улсын гадаад өр 20,7 тэрбум доллар. Валютын нөөц нь, үнэндээ валютын нөөцөө дуусгачихсан. Ийм байгаа учраас энэ валютын чинь ханш хөдлөөд байгаа шүү дээ. Ийм учраас бараа, бүтээгдэхүүний үнэ өсөөд байгаа юм, ийм учраас хүмүүс доллараар ханш хөдөлчхөж магадгүй гээд бизнес хийхгүй байгаа юм. Эдийн засгийн хүндрэлүүдийн ч гол учир шалтгаан нь энэ. Тэгээд үзэхээр аж ахуйн нэгжүүдийг гадаад валютаар хийгдэх гол төлбөрүүд 2015 онд эхэлнэ. 2017 онд бас нэлээдгүй төлбөрүүд орж ирнэ. 2015, 2016, 2017, 2018 гэсэн дөрвөн жил дараалж бид гадаад өрд тэрбум, тэрбумаар нь өр төлөх болчиход байгаа байхгүй юу. Нөхцөл байдал ийм байгаа шүү дээ.

Б.Болор: -Эрдэнэбат сайд.

Ж.Эрдэнэбат: -Өрийн удирдлагын дунд хугацааны стратеги төлөвлөгөөг бид нар боловсруулаад ер нь таны хэлж байгаа нөхцөл байдал өнөөдөр үүсчихсэн байгаа учраас энэ үүсчихсэн нөхцөл байдлаас хэрхэн гарах вэ гэдэг энэ арга зам нь үндсэндээ валютын дотогшлох урсгалыг л нэмэгдүүлэх арга зам шүү дээ. Тэгэхээр энэ валютын дотогшлох урсгалыг нэмэгдүүлдэг цөөхөн хэдэн хэрэгслүүд бий. Энэ чиглэл дээр үндсэндээ хөрөнгө оруулалтын бодлогыг тодорхой ойлгомжтой болгож хөрөнгө оруулалтын чиглэлээр валютын дотогшлох урсгалыг нэмэгдүүлэх нэг ийм боломж байна.

Нөгөө нь, мэдээж, биднээс шалтгаалахгүй байгаа валютын урсгал юу вэ гэхээр манай гол экспортын нэр төрлийн бараа, бүтээгдэхүүний үнэ ханшийн асуудал байгаа. Хэдийгээр энэ үнэ ханшийн асуудал дээр манай Засгийн газар Монгол Улсын хувьд нөлөөлөх ямар нэгэн бололцоо байхгүй. Тийм учраас экспортын чиглэлээр гаргаж байгаа бараа, бүтээгдэхүүний маань үнэ ханш тодорхой хэмжээнд дэлхийн зах зээл дээр өсөөсэй л гэдэг ийм хүлээлтийг харзнаад байж байна.

Гуравдугаар асуудал, валютын дотогшлох урсгал бол үндсэндээ дахиад л таны хэлж байгаа энэ хүндрэлтэй нөхцөл байдал үүссэн зээл, өрийн асуудал маань яригдахаас өөр аргагүй ийм нөхцөл байдал үүснэ.

Эдгээр нөхцөл байдлууд дээр тулгуурлаад дунд хугацааны стратеги төлөвлөгөөг боловсруулахдаа нэгдүгээрт бидний хамгийн гол барьж байгаа бодлого юу вэ гэхээр хөрөнгө оруулалтынхаа эрх зүйн орчны нөхцөл бололцоог нь тодорхой хэмжээнд бүрдүүлэх. Ингэснээрээ томоохон төслүүдээ хэрэгжүүлэх энэ нөхцөл бололцоог бий болгох, хэрэгжүүлэх эхний алхам, хамгийн эхний хэрэгжүүлэх шаардлагатай алхам бол энэ байгаа юм.

Дараагийн нэг зүйл юу вэ гэхээр, үнэхээр Монгол Улсын зээлжих зэрэглэлийн хувьд сүүлийн жил дараалан дандаа бууралтын байдалтай явж байгаа. Энэ бууралтын байдлаас шалтгаалаад яах вэ гэхээр гадаад зах зээл дээр санхүүгийн байгууллагуудаас босгох хөрөнгийн асуудал маань үндсэндээ маш өндөр өртөгтэйгөөр босох ийм нөхцөл нь бүрдчихсэн. Нөгөө талдаа мэдээж, зээлжих зэрэглэлтэй холбоотойгоор эдийн засгийн нөхцөл байдлыг тодорхойлсон энэ үнэлэлт, дүгнэлттэй холбоотойгоор Монгол руу орох хөрөнгө оруулалтын  урсгалын сонирхол тодорхой хэмжээнд буурчихсан ийм байдалтай байна. Тийм учраас цаашдаа зээлжих зэрэглэлийг тодорхой хэмжээнд сайжруулах чиглэл дээр шаардлагатай арга хэмжээнүүдийг авч хэрэгжүүлэх ёстой.

Мэдээж, зээлжих зэрэглэлийг бууруулсан гол үндэслэл бол үнэхээр төсвийн төлөвлөлтийн хувьд нэг талдаа нэлээн алдаатай бодлогоор төлөвлөлт хийгдсэн. Нөгөө талдаа мөнгөний нэлээн уян хатан бодлого явуулснаас  үүдэлтэйгээр, эдийн засаг руугаа маш их хэмжээний мөнгөний урсгал орсноос шалтгаалж макро эдийн засгийн төвшнийг нэлээн муутгасан, төсвийн төлөвлөлтийн хувьд төсвийн алдагдлыг бодит бусаар төлөвлөснөөс шалтгаалсан гэх мэтчилэн иймэрхүү үндэслэлүүдээр өнөөдөр манай улсын зээлжих зэрэглэлийг нэлээдгүй хэмжээгээр бууруулсан байж байгаа. Энэ бууралттай холбоотойгоор үүсэж байгаа хүндрэлүүд тодорхой болсон байгаа. Тийм учраас цаашдаа энэ зээлжих зэрэглэлийг тодорхой хэмжээнд нэмэгдүүлэх, сайжруулах зайлшгүй ийм шаардлага байгаа.

Одоогийн байгаа энэ их хэмжээний өрийг хэрхэн төлж барагдуулах вэ гэдэг асуудал бол үнэхээр маш хүндрэлтэй ийм асуудал болсон. Магадгүй, бид төсвийн төлөвлөлтийг хэчнээн хэмжээнд чангалаад төлөвлөлтийг сайжрууллаа ч гэсэн өр төлбөр төлөх нөөц бүрдүүлж өрөө төлж барагдуулах ойлголт маш хүнд байгаа. Ийм бололцоо, боломж ч гэсэн туйлын хомс. Тийм учраас цаашдаа аль болохоор өрийн үйлчилгээний төсөвт үзүүлж байгаа ачааллыг урт хугацаанд нь жигдлэх ийм шаардлага зайлшгүй байгаа. Нэгдүгээрт, урт хугацаанд нь жигдлэх. Төсвийн өрийн үйлчилгээний тухайн төсвийн жилд үзүүлж байгаа ачааллыг бууруулах асуудал хоёрдугаарт байгаа.

Б.Болор:  -Хүрэлбаатар гишүүн 1 минут.

Ч.Хүрэлбаатар: -2016-2018 оны Засгийн газрын өрийн удирдлагын гол стратеги юу байх вэ гэдэг асуулт их чухал болчхоод байгаа юм л даа. Эдийн засгийн үндсэн үзүүлэлтүүдийг, тухайлбал, төсвийн алдагдлыг бууруулахгүйгээр, төлбөрийн тэнцлийг сайжруулахгүйгээр, валютын нөөцийг нэмэгдүүлэхгүйгээр, өрийн хэмжээг бууруулахгүйгээр энэ хөрөнгө оруулалт орж ирэхгүй шүү дээ. Энэ дээрээ ямар арга хэмжээнүүд авах юм бэ? Яаж тусгаж өгөх юм бэ?

Хоёрдугаарт, валют олохгүйгээр энэ асуудал шийдэгдэхгүй. Валютыг юу олж байгаа вэ гэхээр нөгөө том төслүүд чинь л олж байгаа. Үүнийгээ явуулах шаардлагатай гэдгийг өрийн удирдлагын стратеги дотроо хийхгүй бол Монгол Улсын өр гадаад өрдөө живээд дууслаа гэдэг нь тодорхой болно шүү дээ. Дараагийн нэг асуудал бол өрийн стратегитай холбоотой асуудал яг өнөөдрийн нийгэмд тулгамдчихаад байгаа энэ үед валютын эрэлтийг бий болгодог илүү дутуу үргүй зардлууд дээрээ нэлээн хяналт тавихгүй бол үнэхээр болохгүй ээ. Тийм учраас өрийн удирдлагын стратегуудын гол.

Б.Болор: -Эрдэнэбат сайд.

Ж.Эрдэнэбат: -Харин, таны асуултад би түрүүн хариулсан л даа. Орох урсгалын гуравхан л арга байгаа шүү дээ. Хөрөнгө оруулалт, зээллэг, тэгээд экспортын бараа, бүтээгдэхүүн. Энэ гурваас бид нар экспортын бараа, бүтээгдэхүүн дээрээ бид нар өөрсдөө хяналтаа тавьж чадахгүй. Тэгэхээр үндсэн хоёр асуудал маань, энэ өрөө барагдуулах хөрөнгө оруулалт болоод зээллэгийн асуудал л байгаа байхгүй юу.

Бид нар, улсын хөрөнгө оруулалтын хөтөлбөрийг боловсронгуй болгоно гэж байгаа юм. Энэ асуудал маань өөрөө саяын хэлээд байгаа энэ том төслүүдийг хөдөлгөх асуудлыг яаравчлах, түргэвчлэх зайлшгүй ийм шаардлагатай байна гэж үзэж байгаа юм. Хэдийгээр энэ хөрөнгө оруулалтын асуудлууд маань түргэвчилсэн ч гэсэн богино хугацаанд эдийн засагт өгөөжөө өгөх, өр төлбөр барагдуулах эх үүсвэрийг бүрдүүлэх бололцоо байхгүй байгаа юм.

Тийм учраас яах вэ гэхээр өрийн үйлчилгээний ачааллыг бууруулах чиглэлээр хөтөлбөрөө зайлшгүй боловсруулах. Ингэснээрээ өрийг дахин санхүүжүүлэх үйл ажиллагаа уруу л орохоос өөр аргагүй ийм нөхцөл байдал үүсчихсэн байгаа юм. 

Б.Болор: -Гишүүд асуулт асууж дууслаа.

Үг хэлэх гишүүн байна уу?

-Алга байна.

Гишүүд Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, Засгийн газрын 2016-2018 оны өрийн удирдлагын стратегийн баримт бичгийг батлах тухай Улсын Их Хурлын тогтоолын төслийг хэлэлцлээ.

Тус тусад нь санал хураах юм байна. Ямар ч гэсэн бүгдээрээ хэлэлцэх эсэхийг шийдье. Тэгээд ажлын хэсэг гаргаад ярилцаад явъя гэсэн ийм саналтай байна.

Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төслийг хэлэлцэх нь зүйтэй гэсэн санал хураалт явуулъя.

Санал хураалт.

Санал хураалтад 13 гишүүнээс 11 дэмжиж, санал дэмжигдлээ.

Хоёр дахь санал хураалт.

Засгийн газрын 2016-2018 оны өрийн удирдлагын стратегийн баримт бичгийг батлах тухай Улсын Их Хурлын тогтоолын төслийг хэлэлцэх нь зүйтэй гэсэн санал хураалт явуулъя.

Санал хураалт.

Санал хураалтад 13 гишүүн оролцож, 9 гишүүн дэмжиж, энэ санал дэмжигдлээ.

Байнгын хорооноос санал дүгнэлт гарна. Энэ хоёр асуудлаар, энэ нэг дор өргөн баригдсан учраас нэг асуудал гэж явагдаж байгаа. Энэ дээр Төсвийн байнгын хорооноос гишүүдийн гаргасан саналын дагуу нэлээн нухацтай хэлэлцэх нь зүйтэй гэж үзэж байгаа учраас ажлын хэсэг гаргаж ажиллуулъя. 

Ажлын хэсгийг саналаараа ахлах хүн байвал. Хүрэлбаатар гишүүн сонирхох уу?

Ч.Хүрэлбаатар: -Хэзээ вэ?

Б.Болор: -Одоо эндээс шийдвэр гарна, тэгээд та ахлаад явчих.

Ч.Улаан: -Хоёр тусдаа байвал.

Б.Болор: -Та хамтад нь нэг мөсөн ахлаад явчих.

-Улаан гишүүнээр ажлын хэсгийг ахлууллаа. 

Тэгвэл Байнгын хорооноос гарах санал, дүгнэлтийг Улсын Их Хурлын нэгдсэн хуралдаанд Улсын Их Хурлын гишүүн Улаан танилцуулна.

Монгол Улсын нэгдсэн төсвийн 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, Засгийн газрын 2016-2018 оны өрийн удирдлагын стратегийн баримт бичгийг батлах тухай Улсын Их Хурлын тогтоолын төслийг хэлэлцэх эсэх асуудлыг хэлэлцэж дууслаа.

Дараагийн асуудал.

Гурав. Гаалийн албан татвараас чөлөөлөх тухай хуулийн төсөл, хэлэлцэх эсэх.

Төсөл санаачлагчийн илтгэлийг Сангийн сайд Эрдэнэбат танилцуулна.

-Эрдэнэбат сайд.

Ж.Эрдэнэбат: -Байнгын хорооны эрхэм гишүүд ээ, Монгол Улсын Засгийн газар, Бүгд Найрамдах Австри Улсын Засгийн газар хоорондын санхүүгийн хамтын ажиллагааны тухай ерөнхий хэлэлцээрийн хүрээнд Австрийн Засгийн газрын хөнгөлөлттэй зээлийн хөрөнгөөр хэрэгжүүлэх төслүүдийн хэрэгжилтийг хангахтай холбогдуулан төслүүдийн хүрээнд импортоор нийлүүлэгдэх тоног төхөөрөмж, сэлбэг хэрэгсэл, материалыг гаалийн албан татвараас чөлөөлөх тухай хуулийн төслийг боловсрууллаа.

Австрийн Засгийн газрын хөнгөлөлттэй зээлийн хөрөнгийг орон нутгийн усан хангамжийг сайжруулах, эрүүл мэндийн үйлчилгээг бэхжүүлэх, нийгмийг аюулаас хамгаалах чиглэлээр ашиглахаар нийгэм, эдийн засагт бий болж болзошгүй аливаа сөрөг үр дагаврыг арилгах болзошгүй эрсдэлийг тодорхой хэмжээнд бууруулах чиглэлээр ашиглахаар зорьж байгаа билээ.

Хоёр орны Засгийн газар хоорондын хэлэлцээрийн 10.1-д Австрийн экспортын санхүүжилтийн системийн дэмжлэгтэйгээр  олгогдсон албан ёсны хөнгөлөлттэй зээлийн хөрөнгөөр худалдан авсан бараа, ажил, үйлчилгээ нь Монгол Улсын нутаг дэвсгэр дээр ноогдуулах НӨАТ-аас чөлөөлөгдөнө гэж заасан бөгөөд гаалийн албан татварын асуудлыг энэхүү хэлэлцээрт тусгайлан зохицуулаагүй байна.

Мөн гаалийн албан татвараас чөлөөлөх тухай хуулийн төслийг Засгийн газрын 2014 оны 12 дугаар сарын 10-ны хуралдаанаар хэлэлцэж Улсын Их Хуралд өргөн мэдүүлэх нь зүйтэй гэж үзсэн юм.

Төслүүдийг амжилттай хэрэгжүүлэх, зээлийн хөрөнгийг үр ашигтай зарцуулах, төслийн зорилго, зорилтуудыг бүрэн хангах үүднээс төслийн хүрээнд импортоор нийлүүлэгдэх тоног төхөөрөмж, сэлбэг хэрэгсэл, материалыг гаалийн албан татвараас чөлөөлөх бодитой шаардлага тулгарч байна. Иймд та бүхэн Бүгд Найрамдах Австри Улсын хөнгөлөлттэй зээлийн хүрээнд гаалийн албан татвараас чөлөөлөх тухай хуулийн төслийг хэлэлцэн шийдвэрлэж өгөхийг хүсье.

Б.Болор: -Эрдэнэбат сайдад баярлалаа. 

Ажлын хэсэгт Сангийн сайд Эрдэнэбат,  Сангийн яамны Хөгжлийн бодлого, өрийн удирдлагын газрын дарга Доржсэмбэд, Хөгжлийн бодлого, өрийн удирдлагын  хэлтсийн дарга Нарангэрэл, мөн хэлтсийн мэргэжилтэн Болор, Эрүүл мэнд, спортын яамны Төрийн нарийн бичгийн дарга Ганчимэг, мөн яамны Стратеги, төлөвлөлтийн газрын дарга Оюунханд, Гадаад зээл тусламжийн бодлого зохицуулалт хариуцсан мэргэжилтэн Ариунтуяа, Батлан хамгаалах яамны Бодлогын хэрэгжилтийг зохицуулах газрын дарга, хурандаа Жаргалан, ахлах мэргэжилтэн, дэд хурандаа Отгонцэрэн, Төрийн захиргааны удирдлагын газрын мэргэжилтэн Баярчимэг, Онцгой байдлын ерөнхий газрын Гал түймэртэй тэмцэх газрын дарга, хурандаа Залуухүү, Гал түймэртэй тэмцэх хэлтсийн дарга Нямбаяр, Нийслэлийн Засаг даргын Тамгын газраас Улаанбаатар хотын Ус сувгийн газрын дарга Үнэн, Улаанбаатар хотын Ус сувгийн удирдах газрын Ус хангамж ашиглалтын албаны дарга С.Амарсанаа.

Хэлэлцэж байгаа асуудалтай холбогдуулан асуулт асуух гишүүд байна уу?

Батцогт гишүүнээр тасаллаа.

Д.Батцогт: -Баярлалаа. Австрийн Засгийн газрын хөнгөлөлттэй зээл 40 сая доллараар баахан тоног төхөөрөмж авах, түүнийг нь гаалийн татвараас чөлөөлөх юм орж ирж байна гэж ингэж ойлгож байна.

Эмнэлгүүд байгаа юм байна, Онцгой байдлын газар байгаа юм байна. Яг тоног төхөөрөмжийн жагсаалт гэж бий юу, байхгүй юу? Ямар, ямар тоног төхөөрөмжийг яаж оруулж ирэх тухай.


Хоёрдугаарт, Австрийн Засгийн газар, Монголын Засгийн газрын хамтарсан энэ төслийн хүрээнд шийдэгдэж байна. Бельгийн Засгийн газар, Монголын Засгийн газрын хамтарсан төслөөр бас баруун бүсийн оношилгоо, эмчилгээ төвийн тоног төхөөрөмж нийлүүлэх төсөл гэж явж байгаа. Үүнийг Засгийн газар хамтад нь оруулж ирээд нэг мөсөн шийдвэрлүүлж болдоггүй юм уу? Нэгдсэн бодлого гэж байна уу, байхгүй юу? Үүнийг нэгд асуугаадахъя. Тэр хэзээ орж ирэх юм бэ? Бас л гаалийн чөлөөлөх асуудал орж ирэх ёстой байх. Сангийн сайд, дээр нь Эрүүл мэндийн яамнаас зохих хүмүүс нь хариулчихвал сайн байна.


Дараагийн нэг асуулт бол буцалтгүй тусламж бэлэгдлээр орж ирж байгаа тоног төхөөрөмжүүдийн татварын асуудал, тэгээд яам дамжсан бөөн хэрүүл болоод л яваад байсан. Нийслэлийн Эрүүл мэндийн газрын дарга Сангийн яамны нөхдөөс боллоо гээд. Сангийн яам Эрүүл мэндийн яам хоёрын хүмүүсийг нь дуудаад уулзахаар бид нар хуулийн төсөл өргөн барих гэж байгаа, энэ хууль батлагдвал тэр хүрээндээ шийдэгдээд явчих юм гэж ингэж хариулж байсан. Одоо хүртэл тэр хууль нь алга. Хаачсан бэ?


Хоёрт нь, энэ асуудлуудаа нэг мөр, тэр бүр Улсын Их Хурлаар орж ирэхгүйгээр Засгийн газрынхаа эрх мэдлийн хүрээнд нь, ялангуяа буцалтгүй тусламж, бэлэглэлийн асуудлыг нь Сангийн сайд нь ч юм уу шийдээд явчихдаг ийм нэг мөсөн гарц хийж болдоггүй юм уу? Ийм асуудлыг байн, байн л Улсын Их Хурлаар оруулж хэлэлцэж байх юм. Энэ талаар хариулт аваадахъя.


Б.Болор: -Эрдэнэбат сайд.


Ж.Эрдэнэбат: -Эмнэлгийн ямар тоног төхөөрөмж оруулж ирж байгааг манай Эрүүл мэндийн яам дараа нь хариулчихна байх.


Баруун бүсийн оношилгоо, эмчилгээний төвийн Бельгийн санхүүжилтийн хувьд энэ маань өмнөх Засгийн газрын үед нэлээн будилаад, хэрэгжүүлэгч байгууллагаа өөрчилсөн, сольсонтой холбоотойгоор уг үйл ажиллагааг санхүүжүүлэхгүй гэдэг чиглэлээ өгчихсөн байсан юм билээ. Одоо, эргээд Засгийн газрын хуралдаанд уг асуудлыг оруулаад шийдвэрээ гаргачихсан байгаа. Удахгүй Их Хуралд өргөн барих байх. Тэгэхээр энэ асуудал шийдэгдчихнэ гэж ингэж бодож байна.


Улаанбаатарын өрхийн эмнэлгүүдийн тоног төхөөрөмжийн хувьд өчигдөр бас Засгийн газарт нөөцөөс гаргахаар шийдвэр гарсан байгаа. Одоогийн мөрдөж байгаа эрх зүйн орчны хүрээнд яах вэ гэхээр зөвхөн Засгийн газрын болоод олон нийтийн хандив тусламж олгодог хүмүүнлэгийн байгууллагуудын өгсөн хандив, тусламж л өнөөдөр гааль, НӨАТ-аас чөлөөлөгдөж байгаа байхгүй юу. 


Нийслэлийн эмнэлгүүдийн тоног төхөөрөмжийн хувьд бизнесийн байгууллагын өгсөн хандив байсан учраас яг эрх зүйн орчныхоо хүрээнд чөлөөлөгдөх бололцоо байхгүй байгаад байсан юм. Тэгэхээр яах вэ гэхээр, бас Засгийн газар бизнесийн байгууллагуудын төрийн байгууллагуудад өгч байгаа хандив, тусламжуудыг бас чөлөөлчихвөл яасан юм бэ гэдэг ийм асуудал ярьсан. Хууль зүйн яамны зүгээс, энэ бол тодорхой хэмжээнд янз бүрийн нугалаа завхрал гарчих магадлалтай. Тийм учраас энэ асуудал дээр нэлээн нухацтай хандах ёстой шүү. Үүнийгээ түр хойшлуулаач ээ гэдэг ийм санал гаргасан юм. Тэгээд өнөөдөр энэ асуудал бас яригдаагүй, түр хугацаанд хойшилсон байж байгаа. Яг эрх зүйн орчныхоо хүрээнд бид шийдвэрээ гаргаад явж байгаа ийм зүйлүүд бий.


Сангийн яамны зүгээс эрх зүйн хүрээнд Засгийн газрын болоод хүмүүнлэгийн байгууллагын өгсөн туслалцаа, дэмжлэг, бусад зүйлүүд дээр гааль, НӨАТ-аас чөлөөлөх тэр шийдвэрийг гаргаад явж байгаа. Бусад тохиолдолд заавал Их Хурлаар орж шийдвэр гаргахгүй бол өөр аргагүй байгаа юм.


Хуулийн төсөл дээр Хууль зүйн яамнаас наадахдаа болгоомжтой хандах ёстой шүү гэдэг байдлаар түр хойшлуулчхаад байж байгаа.


Б.Болор: -4 номерын микрофоныг нээе.


Р.Оюунханд: -Сайн байцгаана уу. Австрийн Засгийн газрын зээлийн тусламжаар Хавдар судлалын үндэсний төв, Эх, хүүхдийн эрүүл мэндийн үндэсний төв, Улсын 1 дүгээр төв эмнэлэгт нийтдээ 100 орчим нэр төрлийн тоног төхөөрөмжүүд, 80 гаруй эмч, мэргэжилтнийг тухайн улс оронд болоод манай улс оронд нарийн мэргэжлээр эзэмшүүлж сургахаар орсон байгаа.


Үүн дотор Хавдар судлалын үндэсний төвд өнөөдөр манай Монгол Улсад байхгүй байгаа позитрон томографын аппарат, шугаман хурдасгуур, шугаман хурдасгуурын бэлтгэлийн аппарат, Эх, хүүхдийн эрүүл мэндийн төвд цусны шүүлтүүрийн аппарат, хүүхдэд цус шилжүүлдэг, мөн хүүхдийн уян дурангууд, уушгины уран дуран зэрэг одоо манай улсад хэрэгжихгүй байгаа ийм аппарат, тоног төхөөрөмжүүд орохоор төлөвлөгдсөн байгаа.
Бүрэн нарийн жагсаалтуудыг хүргүүлэх боломжтой.


Б.Болор: -Батцогт гишүүн тодруулъя.


Д.Батцогт: -Эрүүл мэндийн яамнаас, Бельгийн Засгийн газрын тоног төхөөрөмжийн асуудлаа та нар хэзээ эцэслэж шийдэх гээд байна вэ? Тоног төхөөрөмжүүдээ тохирох асуудлыг хурдалмаар байна. Хоёр, гурван жил дараалан улсын төсөв дээр мөнгө тавиад, танай яамны буруугаас болоод л хэрэгждэггүй. Сая Засгийн газрын шийдвэр гаргуулах гэж маш их удлаа. Одоо яаралтай, компаниа дуудаад нийлүүлэх тоног төхөөрөмжөө тохироод, үүнийгээ хурдалмаар байна шүү дээ. Энэ дээр эцсийн хугацаа чинь хэзээ вэ?


Б.Болор: -Эрүүл мэндийн яам


Р.Оюунханд: -Бельгийн Засгийн газрын зээлийн асуудал дээр бид нар сая төлөөлөх байгууллагын төлөөлөгч ирж уулзсан. Тоног төхөөрөмжийн хувьд өмнөх нийлүүлэлтийнхээ жагсаалтуудыг гаргаж манай газартай ирж асуудлаа ярилцан хоёр 7 хоногийн дараа албан ёсны төлөөлөгч нь ирж уулзана гэсэн байгаа. Тэгэхээр бид нар 6 сардаа багтаад энэ асуудлууд шийдэгдчих байх гэж үзэж байгаа.


Б.Болор: -Бельгийнх их удаж байгаа, олон жил ч болж байгаа. Гадаад яаманд байхад л яригдаж байсан. Энэ цаад талынхаа асуудлаас болоод жаахан хойшилсон юм. Бельги чинь өөрөө Засгийн газаргүй бараг хоёр жил гаруй явсан байхгүй юу. Одоо тэгээд болж байгаа юм байна. Явж байгаа юм байна шүү дээ.


Р.Оюунханд: -Асуудал явж байгаа.


Б.Болор: -Гишүүд асуулт асууж дууслаа.


Төсөлтэй холбогдуулан үг хэлэх гишүүн


-Улаан гишүүнээр хаалаа.


Сономпил гишүүн.


М.Сономпил: -Австрийн урт хугацаатай энэ зээлээр санхүүжиж байгаа тоног төхөөрөмжийн асуудал өнөөдөр орж ирж байгаа юм байна. Үүнийг, гаалийн албан татвараас чөлөөлөхийг дэмжиж байна.


Энэ бол бас их зовсон, удсан гэрээ шүү дээ. Би Засгийн газрын гишүүнээр ажиллаж байхад Австри, Монголын Засгийн газар хоорондын комиссын дарга байсан юм. Тэгээд үүнийгээ шийдэхийн тулд нэлээн будилсан л даа. Ямар юм авах вэ, юу хийх юм бэ гээд. Тэгээд явж, явж нэг шийдэлд хүрсэн. Ер нь онцгой байдал, эрүүл мэндийн салбарт л өгье гээд. Эрүүл мэндийн салбарт асуудлыг шийдэнгүүт манай Эрүүл мэндийн яамныхан дотроо их хэрэлдсэн, дэд сайд, сайд хоёр нь юмаа булаацалдсан юм уу, яасан юм бэ, ингэж явсаар байгаад цаг хугацаа их алдчихсан юм.


Би ч өөрөө их зовсон. Австри уруу айлчилсан. Би ямар санаа хэлэх гээд байна вэ гэхээр цаг хугацаа удаж байна. Эрдэнэбат сайд үүнийг маш хурдан явуулаач ээ. Энэ 40 сая еврогийн зээл олгогдчихоод, дараагийн 40 сая еврогийн line бас нээгдээд байгаа юм. Дахиад авах бололцоо байгаа юм.  Хуучин бид нар түнш гэдэг юм уу, хуучин ажиллаж байсан Элчин сайдын яамаараа дамжаад дахиад 40 саяыг авчих бололцоотой. Тэгээд энэ асуудлыг маш хурдан шийдээд явах ёстой. Одоо хоорондоо булаацалдаж хэрэлдэх юм байхгүй байх. Энэ шийдвэр гаргахад би их нөлөөлж байсан. Эрүүл мэндийн салбар, онцгой байдлын салбар хоёрт энэ хөнгөлөлттэй зээл олгогдсон нь нүдээ олсон байх гэж ойлгодог. Тэгээд 40 жилийн хугацаанд бараг хүүгүй юм шүү дээ. 1 хувь байдаг билүү? Ийм бололцоотой зээлүүдийг гаднаас эх үүсвэрүүдийг татаад авах бололцоо байгаа. 


6 сард шийдэгдчихнэ гэж Эрдэнэбат сайд ярилаа. Одоо 6 сард, Австри, Монголын Засгийн газар хоорондын комиссыг ахалж байгаа сайдыг айлчлуулдаг юм уу, яриулдаг юм уу. Австрийн Элчин сайд Батжаргал бол мэдэж байгаа. Тэгээд дараагийн 40 сая еврогоо бас залгуулаад хэрэгтэй төсөлд аваад явах нь зохимжтой. Энэ асуудлыг маш хурдан яаралтай дэмжиж, шийдвэр гаргаж өгөөч ээ гэж Байнгын хорооныхондоо хүсэж байна. Их Хурлын чуулганд энэ 7 хоногт орчих байх. Баярлалаа.


Б.Болор: -Манай гишүүд үүнийг дэмжих байх аа.


-Улаан гишүүн.


Ч.Улаан: -Энэ төслийг дэмжиж байна. Засгийн газар хоорондын хэлэлцээрээр хүлээсэн үүрэг байгаа. Ер нь төслүүдийг аль болохоор түргэн хугацаанд шуурхай хэрэгжүүлж  байх учиртай. Бид гаднаас ямар ч үнээр хамаагүй мөнгө л олж байвал амь зогоох ийм л хандлага руу орчихлоо шүү дээ. Тэгэхээр энэ бол хамгийн оновчтой, хямд ийм шуурхай орж ирж байгаа ийм хөрөнгө оруулалт байгаа юм. Тийм учраас үүнийг дэмжье.


Бельгийн Засгийн газраас өгсөн баруун бүсийн оношилгооны төвийн төслийг түргэвчлэх асуудалд мэргэжлийн яамд онцгой анхаараарай. Анх Бельгийн Сангийн сайд айлчилж ирээд, зүүн бүсийн оношилгооны төвийн төслийг санхүүжүүлж анх удаа Бельгийн Засгийн газар Монгол Улсад хөнгөлөлттэй зээл олгосон юм. Тэр зээлийг мөн тав, зургаан жил будилуулсан. Хэд хэдэн сайд дамжаад, Гүндалай, Гандигаас эхлээд тав, зургаан жил болгож байж хэрэгжүүлсэн. Одоо тэр төсөл амжилттай сайн явж байгаа. Үүнийг залгуулаад баруун бүсийн төслийг мөн л үргэлжлүүлээд амласан. Энэ дээр манайхнаас шалтгаантай удаж байгаа гэж би дүгнэж байгаа шүү. Тийм учраас мэргэжлийн яамд энэ дээр шуурхай, анхааралтай ажиллаж түргэлэх хэрэгтэй. Манайд ажил ер нь туйлын удаашралтай явдаг. Ний нуугүй ярихад өнгөрсөн хоёр, гурван жилийн дотор манай Засгийн газрын бүтцийн байгууллагууд бие биетэйгээ хэл амаа ололцохгүй ажлыг бас саатуулсан шүү. Одоо энэ байдал байхгүй болсон. Тийм учраас Сангийн яам энэ мэргэжлийн яамтайгаа хамтраад амлагдсан хөнгөлөлттэй зээлийн төслүүдийг шуурхай хэрэгжүүлэхэд онцгой анхаараарай. Энэ л бидэнд бодитой дэмжлэг болох нэг арга, хөшүүрэг чинь шүү гэдгийг би цохон тэмдэглэж байна. Баярлалаа.


Б.Болор: -Гишүүд үг хэлж дууслаа. Хуулийн төслийн хэлэлцэх эсэх талаар санал хураана.


Гаалийн албан татвараас чөлөөлөх тухай хуулийн төслийг хэлэлцэх нь зүйтэй гэсэн санал хураалт явуулъя.


Санал хураалт.


Санал хураалтад 13 гишүүн оролцож, 11 гишүүн дэмжлээ.


Байнгын хорооноос санал, дүгнэлт гарна. Санал, дүгнэлтийг  Улсын Их Хурлын нэгдсэн хуралдаанд Улсын Их Хурлын гишүүн Сономпил гишүүн танилцуулна.


Гаалийн албан татвараас чөлөөлөх тухай хуулийн төслийн хэлэлцэх эсэх асуудлыг хэлэлцэж дууслаа.


Дараагийн асуудалд оръё.


Дөрөв. Төсвийн тухай хуульд нэмэлт, өөрчлөлт оруулах тухай, Хүний хөгжил сангийн тухай хуульд өөрчлөлт оруулах тухай хуулийн төслүүд, анхны хэлэлцүүлэг.

Ажлын хэсгийн бүрэлдэхүүнийг танилцуулах юм байна.


Сангийн сайд Эрдэнэбат, Сангийн яамны Төсвийн бодлого төлөвлөлтийн газрын дарга Ганбат, Төсвийн орлогын хэлтсийн дарга Батбаяр, Төсвийн нэгтгэлийн хэлтсийн даргын үүргийг түр орлон гүйцэтгэгч Өлзийсайхан, Уул уурхайн яамны Бодлогын хэрэгжилтийг зохицуулах газрын дарга, Сангийн яамны Төсвийн зарлагын хэлтсийн дарга Хуягцогт.


Хэлэлцэж байгаа асуудалтай холбогдуулан асуулт асуух гишүүд алга байна.


Хуулийн төслийн талаар зарчмын зөрүүтэй саналууд байгаа.


Зарчмын зөрүүтэй саналуудаар санал хураалт явуулъя. 


1.Төслийн 1 дүгээр зүйлийн 60.5, 60.6, 60.7 дахь хэсгийн “Аймаг, нийслэлийн” гэсний дараа “орон нутгийн” гэж, мөн зүйлийн 60.5, 60.6, төслийн 2 дугаар  59.2 дахь гэж хэлэх үү? 


-Манайхан энэ томьёоллоо уншаач. 2 дугаар хэсгийн 59.2 ч гэдэг юм уу, тийм юм байхгүй бол энэ чинь найруулга нь биш болох гээд байна шүү дээ.


2 дугаар зүйлийн гэж орох юм байна шүү.


2 дугаар зүйлийн 59.2 дахь хэсгийн “сум, дүүргийн” гэсний дараа “орон нутгийн” гэж тус тус нэмэх. Санал гаргасан Улсын Их Хурлын гишүүн Болор.


Санал хураалт.


Санал хураалтад 12 гишүүн оролцож, 9 гишүүн дэмжиж, санал дэмжигдлээ.


2.Төслийн 1 дүгээр зүйлийн 60.7 дахь хэсгийн “ашигт малтмал ашигласан” гэсний дараа “аймаг, нийслэлийн орон нутгийн хөгжлийн санд” гэж нэмэх. Санал гаргасан Улсын Их Хурлын гишүүн Б.Болор.


Санал хураалт.


Санал хураалтад 12 гишүүн оролцож, 10 гишүүн дэмжиж, санал дэмжигдлээ.


3.Төслийн 1 дүгээр зүйлийн 60.8 дахь хэсгийн “Засгийн газар тогтооно” гэснийг “Засгийн газар батална” гэж өөрчлөх. Санал гаргасан Улсын Их Хурлын гишүүн Б.Болор.


Санал хураалт.


Санал хураалтад 12 гишүүн оролцож, 9 гишүүн дэмжиж, санал дэмжигдлээ.


4.Төслийн 1 дүгээр зүйлийн 60.6 дахь хэсгийн “орших” гэснийг “байрших” гэж, 60.7 дахь хэсгийн “тусгай зөвшөөрлийн талбай байрлах” гэснийг “ашигт малтмалын хайгуулын болон ашиглалтын тусгай зөвшөөрлөөр олгогдсон талбай байрших” гэж тус тус өөрчлөх. Санал гаргасан Улсын Их Хурлын гишүүн Б.Болор.


Санал хураалт.


Санал хураалтад 12 гишүүн оролцож, 10 гишүүн дэмжиж, санал дэмжигдлээ.


Хуулийн төслийн талаар зарчмын зөрүүтэй саналуудаар санал хурааж дууслаа.


Төсвийн тухай хуульд нэмэлт, өөрчлөлт оруулах тухай, Хүний хөгжил сангийн тухай хуульд өөрчлөлт оруулах тухай хуулийн төслүүдийн анхны хэлэлцүүлгийг хийлээ. 


Хуулийн төслийн анхны хэлэлцүүлэг явуулсан талаар Байнгын хорооны санал, дүгнэлт гарна. Санал, дүгнэлтийг Улсын Их Хурлын гишүүн Ганхуяг танилцуулна.


Төсвийн тухай хуульд нэмэлт, өөрчлөлт оруулах тухай, Хүний хөгжил сангийн тухай хуульд өөрчлөлт оруулах тухай хуулийн төслүүдийг хэлэлцэж дууслаа.


Дараагийн асуудал.


Тав. Төсвийн тогтвортой байдлын тухай хуульд нэмэлт оруулах тухай хуулийн төсөл, анхны хэлэлцүүлэг.

Ажлын хэсэг Сангийн сайд Эрдэнэбат, Сангийн яамны Хөгжлийн санхүүжилт, өрийн удирдлагын газрын дарга Доржсэмбэд, Сангийн яамны Өрийн удирдлагын хэлтсийн дарга Нарангэрэл, Эрчим хүчний яамны Стратеги бодлого, төлөвлөлтийн газрын ахлах мэргэжилтэн Г.Энхтайван, Эрчим хүчний яамны Стратеги бодлого, төлөвлөлтийн газрын мэргэжилтэн Түмэнжаргал, Зам, тээврийн яамнаас Зам тээврийн яамны Төрийн нарийн бичгийн дарга Бат-Эрдэнэ.


-Энэ хүмүүс нь байгаа юм уу? Эрдэнэбат сайд байна. Гэхдээ ер нь, сайд, дэд сайд нь байдаг шүү дээ. 


Ч.Улаан: -Ер нь наад төсөл чинь дэмжигдэхгүй төсөл биз дээ?



Б.Болор: -Хэлэлцэх эсэх нь шийдэгдээд дэмжигдээд явж байгаа төсөл л дөө.


Ч.Улаан: -Хэлэлцэх эсэхийг шийдсэн. Гэхдээ түүнийг чинь нэлээн нухацтай ярина гэсэн биз дээ?


Б.Болор: -Харин тийм. Одоо тэгээд ярьж байна шүү дээ, анхны хэлэлцүүлэг явж байна.


Ч.Улаан: -Хүн нь ч байхгүй, сайд нар ч байхгүй байхад яаж хэлэлцэх юм бэ?


Б.Болор: -Оруулж ирсэн, төсөл санаачлагч Эрдэнэбат сайд байна шүү дээ.


Ч.Улаан: -Энэ чинь салбарын сайд нарын асуудал биз дээ? Хойшлуулъя.


Б.Болор: -Тэгвэл та санал гарга. 


Ч.Улаан: -Болно.


Ж.Эрдэнэбат: -Оруулж байгаа сайд нь байхад болдоггүй юм уу?


Ч.Улаан: -Хэлэлцэх эсэхийг шийдэх үед нэлээн нухацтай яриад зарчмын хувьд буруу гэдэг дээр Их Хурлын гишүүд санал нэгдэж байсан гэж би мэдэрч байсан шүү дээ. Тэгэхээр улсын болон Засгийн газрын өрийн тооцоонд төмөр зам, эрчим хүчний салбарыг нэмж оруулах нь буруу юм. Үүнийг хэлэлцэх явцад нэлээн нухацтай ярьж байж, дараагийн санал орж ирнэ гэдгээр яригдсан. Протоколоо үзээрэй.


Өнөөдөр хэрвээ үүнийг ярих гэж байгаа бол салбарын сайдууд нь байж байгаад, тэгээд санал гаргасан гишүүд нь байж байгаад нэлээд нухацтай ярих ёстой. Би энэ зарчмын буруу асуудал гэж үзэж байгаа. Энэ салбарыг нэмэх биш, харин уул уурхайн салбарыг ч гэсэн улсын болон Засгийн газрын өрийн тооцооны аль ангилалд нь байх юм бэ, аль нэг ангилалд нь авч явах ёстой гэсэн ийм байр суурьтай байгаа. Тийм учраас өнөөдөр энэ асуудлыг ийм хөнгөн хурдан хэлэлцэж болохгүй. Энэ асуудлыг хойшлуулаад, бэлтгэл хангаж байж, шаардлагатай бол ажлын хэсэг гаргаж байж хэлэлцье гэсэн саналтай байна.


Б.Болор: -Улаан гишүүн хойшлуулъя гэсэн санал гаргалаа.


-Эрдэнэбат сайдад микрофон өгье.


Ж.Эрдэнэбат: -Бид сая Төсвийн байнгын хорооныхоо хуралдаанаар өглөөхөн, энэ хэлэлцэх асуудлуудын өмнөхөн 2016 оны нийгэм, эдийн засгийн үндсэн чиглэл, 2016 оны төсвийн хүрээний мэдэгдэл, 2017, 2018 оны төсвийн төсөөлөл гээд, дээр нь өрийн дунд хугацааны стратеги гээд их л олон зүйлүүдийг яриад, энэ дээр 
Монгол  Улсын эдийн засгийн нөхцөл байдал хүндэрчихсэн байна, цаашдаа ямар бодлогын шинж чанартай ажил, арга хэмжээнүүдийг авч хэрэгжүүлэх гэж байгаа вэ, яах ёстой юм бэ гэдэг асуудлуудыг нэлээн сайн нухацтай ярьсан гэж би хувьдаа бодож байна.


Энэ хуулийн өөрчлөлтөөрөө тодорхой хэмжээнд бид өнөөдөр хөрөнгө оруулалтаа татах, валютынхаа орох урсгалыг нэмэгдүүлэх чиглэл дээр явуулах бодлогын арга хэмжээг бас энэ хуулийнхаа эрх зүйн хүрээнд нь бүрдүүлж өгөх ёстой юм гэж тооцож энэ хуулийн төслийг өргөн барьж байгаа юм. Мэдээж, өмнө нь уул уурхайн салбар байсан. Уул уурхай ашигтай байсан. Тэгвэл дараагийн салбар бол эрчим хүч, төмөр зам хоёр бол өөрөө өртгөөрөө орлогоороо өртгөө нөхөөд явчих бололцоотой ийм хоёр салбар учраас энэ чиглэл дээр Засгийн газар тодорхой хэмжээний бодлогоор энэ салбаруудаа дэмжих нь зүйтэй юм гэсэн ийм л бодлогын хүрээнд оруулж ирж байгаа хуулийн төсөл л дөө. Ер нь юу хийх гээд байна вэ, яах гээд байна вэ гэдэг асуудлыг манай Их Хурлын гишүүд байнга ярьж байгаа. Тэгэхээр хийж хэрэгжүүлэх гэж байгаа ажил, арга хэмжээ маань өөрөө бүгд ямар нэгэн хүлээсэнд орчихсон байгаа тохиолдолд энэ Засгийн газар үйл ажиллагаа явуулахад туйлын хүнд байгаа шүү дээ. Тэгээд бид нар эдийн засгаа яаж сэргээх вэ, мөнгө яаж олох вэ гэдэг асуудал үнэхээр маш хүндрэлтэй асуудлын нэг болчихсон байгаа энэ цаг үед энэ хуулийн төслийг оруулж ирж цааш нь үргэлжлүүлж хэлэлцэх шаардлагатай байна гэдэг ийм зүйлийг Засгийн газрын зүгээс тавьж байгаа юм. Тэгээд эрхэм гишүүд энэ дээр бас бодож үзээд, энэ дээр аль, аль талаас нь нухацтай ярилцаж байгаад энэ асуудлыг шийдвэрлэхэд дэмжлэг үзүүлээч ээ гэж ингэж хүсэж байна.


Б.Болор: -Ер нь хэлэлцэх эсэхийг шийдээд явж байхад гишүүдээс маш олон саналууд гарч байсан. Энэ оруулж ирж байгаагийн нэг томоохон заалт нь Улаан гишүүний сая хэлээд байгаа заалт. Тухайн холбогдох яамд, Засгийн газар хариуцлагатай хандаад яг энэ анхны хэлэлцүүлгийн үеэр Их Хуралд, нэгдсэн чуулган дээр сайд, дарга нараа бүрэн байлцуулж оролцуулах ийм шаардлагатай байна. Улаан гишүүний саналаар санал хураалгах учиртай. Хойшлуулъя гэсэн санал гаргасан. 


Улаан гишүүн энэ асуудлыг хойшлуулаад, ажлын хэсэг гаргая гэсэн ийм санал гаргасан. Энэ саналаар дэмжье гэсэн санал хураалт явуулъя.


Санал хураалт.


Санал дэмжигдсэн учраас энэ асуудал хойшлогдлоо. Энэ дээр Байнгын хорооноос ажлын хэсэг гаргаж ажиллуулъя.


Өнөөдөр хэлэлцэх асуудлууд үүгээр дууслаа. Байнгын хорооны хурал өндөрлөж байна. Гишүүдэд баярлалаа.


Бичлэг буулгасан:


ПРОТОКОЛЫН АЛБАНЫ
ШИНЖЭЭЧ

